
PREDGOVOR

Vodič za efikasnije rješavanje stečajnih predmeta (u daljnjem tekstu: Vodič) jedan je od rezultata realizacije „Projekta unapređenja efikasnosti sudova i odgovornosti sudija i tužilaca u Bosni i Hercegovini – druga faza” (u daljem tekstu Projekat).

Projekat predstavlja nastavak saradnje VSTV-a BiH i Kraljevine Švedske na unapređenju efikasnosti rada sudova u BiH i čini logički slijed i nadogradnju aktivnosti obuhvaćenih „Projektom unapređenja efikasnosti pravosuđa” koji su finansirale  Kraljevina Norveške (septembar 2011. ‒ maj 2014. godine) i  Kraljevina Švedske (novembar 2012. – juni 2016. godine).
Projekat je zasnovan na ideji općeg unapređenja stanja u pravosuđu Bosne i Hercegovine, kao jednom od osnovnih preduvjeta na putu evropskih integracija i usklađen je s vizijom i misijom VSTV-a.
Jedan od ciljeva Projekta je unapređenje rješavanja predmeta iz privredne oblasti. S tom svrhom se pristupilo izradi Vodiča. Vodič predstavlja jednostavni pregled stečajnog postupka za nosioce pravosudnih funkcija i drugih zaposlenika u sudu koji se prvi put susreću sa stečajnim postupkom.
Efikasno provođenje stečajnog postupka, kao legalnog načina izlaska sa tržišta neefikasnih preduzeća, doprinosi nesmetanom funkcioniranju tržišnog načina privređivanja.

Vodič sistematizuje osnove znanja i informacije o stečajnom postupku, njegovim učesnicima, radnjama koje se preduzimaju od njegovog pokretanja pa do okončanja, te sadrži ujedno i smjernice u cilju poboljšanja organizacionih vještina i vještina upravljanja stečajnim postupkom, sve u važećem pravnom okviru u Bosni i Hercegovini.

1. UVOD

1.1   PRAVNI OKVIR I NADLEŽNOST

U pravnom sistemu Bosne i Hercegovine oblast stečajnog prava uređena je entitetskim propisima i propisima Brčko distrikta Bosne i Hercegovine.

U Republici Srpskoj stečajni postupak uređen je Zakonom o stečaju („Službeni glasnik Republike Srpske”, br. 16/2016) s pratećim propisima koji predstavljaju daljnju razradu određenih zakonskih rješenja, a to su:

· Pravilnik o izgledu i sadržaju Obrasca za glasanje o prihvatanju prijedloga finansijskog i operativnog restrukturiranja („Službeni glasnik Republike Srpske”, br. 68/16);
· Pravilnik o izgledu i sadržaju Obrasca prijedloga za pokretanje postupka finansijskog i operativnog restrukturiranja („Službeni glasnik Republike Srpske”, br. 68/16);
· Pravilnik o izgledu i sadržaju Obrasca za prijavu potraživanja u postupku finansijskog i operativnog restrukturiranja („Službeni glasnik Republike Srpske”, br. 68/16);
· Pravilnik o kodeksu za stečajne upravnike („Službeni glasnik Republike Srpske”, br. 11/17);
· Pravilnik o utvrđivanju standarda za upravljanje stečajnom masom („Službeni glasnik Republike Srpske”, br. 54/17);
· Pravilnik o naknadama i nagradama za rad stečajnog upravnika i članova odbora povjerilaca („Službeni glasnik Republike Srpske”, broj 30/18).

U Federaciji Bosne i Hercegovine stečajni postupak uređen je Zakonom o stečajnom postupku („Službene novine Federacije BiH”, br. 29/03, 32/04, 42/06, 52/18) s pratećim propisom, a to je Pravilnik o naknadama i nagradama vještaka, privremenog stečajnog upravnika, stečajnog upravnika i članova odbora povjerilaca u stečajnom postupku („Službene novine Federacije BiH”, br. 71/2008).

U Brčko distriktu Bosne i Hercegovine stečajni postupak uređen je Zakonom o stečaju, („Službeni glasnik Brčko distrikta BiH”, br. 16/2019).
Stečajni postupak u Bosni i Hercegovini provodi se pred stvarno nadležnim sudovima, u skladu s  propisima kojima se uređuje organizacija i nadležnost sudova.

U Republici Srpskoj stečajni postupak provodi se pred okružnim privrednim sudovima kao specijaliziranim sudovima iz privredno-pravne oblasti (okružni privredni sudovi u Banjoj Luci, Prijedoru, Doboju, Bijeljini, Istočnom Sarajevu i Trebinju), u skladu s odredbom člana 33. Zakona o sudovima („Službeni glasnik Republike Srpske”, br. 37/12, 44/15, 39/16, 100/17).

U Federaciji Bosne i Hercegovine stečajni postupak se provodi pred općinskim sudovima koji u svom sastavu imaju privredna odjeljenja (općinski sudovi u Bihaću, Orašju, Tuzli, Zenici, Goraždu, Travniku, Mostaru, Širokom Brijegu, Sarajevu i Livnu), u skladu s odredbom člana  27. stav 4. tačka g) Zakona o sudovima u Federaciji BiH („Službene novine FBiH”, br. 38/05, 22/06, 63/10, 72/10-ispravka, 7/13, 52/14).

U Brčko distriktu BiH stečajni postupak provodi Osnovni sud Brčko distrikta BiH.

1.2   STEČAJ – POJAM, UZROCI
Teškoće u poslovanju preduzeća svakodnevna su pojava u našem poslovnom ambijentu, kao posljedica tržišnih i finansijskih kriza te ubrzanih i često turbulentnih promjena u društvu, što nerijetko dovodi do toga da preduzeća ne mogu takve promjene pratiti i sve teže izvršavaju svoje obaveze.

Osnovna svrha poslovanja preduzeća je stjecanje dobiti na tržištu pa ako pritom ona ne izmiruju svoje obaveze, bez obzira na razloge, ne ostvaruju niti tu svrhu. Posljedica takvog stanja jeste nanošenje štete privredi u cjelini.

Parnični postupci protiv preduzeća koja ne izmiruju svoje obaveze provode se samo „pro forma” jer dužnik jednostavno nema sredstava da izmiri dugovanje. 

Izvršni postupci na imovini preduzeća koja ne izmiruju svoje obaveze često su neuspješni iz različitih razloga (preduzeća se ne nalaze na sudski registriranim adresama, dugotrajno blokirani računi kod poslovnih banaka, odsustvo imovine na kojoj bi se proveli ovi postupci i sl.).

Stečaj predstavlja stanje platežne nesposobnosti uslijed odsustva finansijske discipline preduzeća da izmiruje svoje obaveze, što ima za posljedicu da se ne ostvaruju očekivani poslovni rezultati.
Posljedica stanja stečaja je sudski stečajni postupak.

Opće je mišljenje da stečajni postupci u Bosni i Hercegovini dugo traju i da su sudovi  odgovorni za takvo stanje, a da takvom mišljenju, najčešće, ne prethode ozbiljne analize odnosno istraživačke studije.

U stečajnom postupku u sukobu su dva cilja tog postupka. Jedan, da se postupak provede u što kraćem vremenu trajanja i drugi, da se povjerioci namire u što većem procentu. Međutim, ta dva cilja međusobno se isključuju iz tog razloga što se prijedlozi za otvaranje stečajnih postupaka podnose, u pravilu, nakon kulminacije loših poslovnih odluka, složenih dužničko-povjerilačkih odnosa, nastupjelih zastara potraživanja, rasipanja vrijednosti pred stečaj pa i, nerijetko, raznih poslovnih malverzacija i kriminalnih radnji i sl.

Stečajna praksa pokazuje da se, kada se stečajni postupak otvori, utvrdi dugotrajno stanje blokade poslovnih računa preduzeća, rasparčana ili propala imovina ili njeno nepostojanje, dugovi prema radnicima, fondovima i povjeriocima, nedostatak kvalitetnog knjigovodstva, što ima za daljnju posljedicu:
· teškoće oko identifikacije dužnikove imovine i obaveza, 

· pokretanje parničnih i drugih vrsta postupaka u vezi sa stečajem radi utvrđenja stečajne mase dužnika, naplate potraživanja ili izmirenja obaveza,

· nemogućnosti ili otežano unovčavanje dužnikove imovine,
i što sve doprinosi nerješavanju stečajnih predmeta u zakonskim odnosno razumnim rokovima i njihovom dugom trajanju. 

2. ANALIZA POSTOJEĆEG STANJA TRAJANJA STEČAJNIH POSTUPAKA U SUDOVIMA U BiH
Cilj ove analize jeste širi statistički opis trajanja stečajnih postupaka.

Za potrebe analize korištena je kombinacija podataka iz podatkovnih baza SIPO
 i CMS
  sistema.

2.1   NERIJEŠENI PREDMETI
Prema podacima iz CMS-a, vidljivo je da je u periodu od 2012. do 2016. godine trajanje stečajnih predmeta blago variralo unutar približno istih brojeva, u 2017. godini došlo je do naglog poboljšanja u pogledu trajanja, da bi u 2018. godini došlo do povećanja njihovog trajanja.

	Godina
	„St”

	2018.
	917

	2017.
	865

	2016.
	939

	2015.
	926

	2014.
	987

	2013.
	921

	2012.
	925


Tabela 1
 – Uporedni pregled trajanja neriješenih stečajnih privrednih predmeta u periodu od 2012. godine do 2018. godine (na dan 31. 12. svake posmatrane godine)

Iz tabele je uočljivo da je u skoro polovini predmeta (48%) pokrenut stečaj 2018. godine te da čak 98% predmeta nije starije od tri godine.
	Godina
	1999
	2000
	2001
	2002
	2003
	2004
	2005
	2006
	2007
	2008
	2009
	2010
	2011
	2012
	2013
	2014
	2015
	2016
	2017
	2018
	Uku

	Broj
	1
	2
	4
	1
	3
	10
	5
	6
	7
	11
	13
	18
	19
	25
	27
	38
	47
	68
	181
	442
	917

	Udio (%)
	0%
	0%
	0%
	0%
	0%
	1%
	1%
	1%
	1%
	1%
	1%
	2%
	2%
	3%
	3%
	4%
	5%
	7%
	20%
	48%
	100%


Tabela 2
 – Neriješeni predmeti stečaja po godini početka faze s procentom udjela u ukupnom broju svih neriješenih stečajnih privrednih predmeta za navedenu godinu a na dan 31. 12. 2018. godine
2.2   RIJEŠENI PREDMETI
Kao za neriješene predmete tako i za riješene predmete, jedan od najbitnijih pokazatelja jeste trajanje riješenih predmeta.

Trajanje riješenih predmeta se računa od trenutka početka faze do datuma završetka (označeno u CMS-u kao „iskazan završenim, arhiviran, pravosnažan”).
	Godina/faza
	Ukupno prosječno trajanje (dana) svih stečajnih predmeta

	2018.
	393

	2017.
	471

	2016.
	461

	2015.
	460

	2014.
	491

	2013.
	506

	2012.
	460


Tabela 3
   – Uporedni pregled trajanja riješenih stečajnih predmeta po fazi u periodu od 2012. do 2018. godine (na dan 31. 12. svake posmatrane godine)

2.3  PRILIV
Da bi kompletirali ovu sveobuhvatnu analizu potrebno je sagledati i priliv stečajnih predmeta.
Priliv predmeta podrazumijeva zaprimljene predmete u posmatranom periodu. Posmatrajući tabelu u nastavku, vidljivo je da je priliv predmeta rastao iz godine u godinu.
	Oznaka faze predmeta
	Primljeni 2018.
	Primljeni 2017.
	Primljeni 2016.
	Primljeni 2015.
	Primljeni 2014.
	Primljeni 2013.

	„St”
	736
	713
	638
	704
	596
	608

	UKUPNO
	1.916
	1.926
	1.876
	2.182
	1.903
	1.990


Tabela 4
  – Priliv novih stečajnih predmeta

2.4  ANALIZA CEPEJ I DRUGIH INDIKATORA
Sagledavanju cjelokupne slike pregleda protoka stečajnih predmeta u periodu od 2014. do 2018. godine poslužit će i kombinirana analiza u kojoj su korištene metode i indikatori  CEPEJ
-a.

Grafikon – Protok stečajnih privrednih predmeta 2014.–2018. god.
	Protok „St” predmeta
	2014.
	2015.
	2016.
	2017.
	2018.

	Neriješeni predmeti na kraju posmatranog perioda
	784
	814
	821
	920
	917

	Povećanje/smanjenje neriješenih predmeta u odnosu na protekli period
	 
	4%
	1%
	12%
	0%

	Primljeni predmeti u toku posmatranog perioda
	596
	704
	638
	713
	736

	Povećanje/smanjenje primljenih predmeta u odnosu na protekli period
	 
	18%
	-9%
	12%
	3%

	Riješeni predmeti u toku posmatranog perioda
	659
	663
	642
	615
	725

	Povećanje/smanjenje riješenih predmeta u odnosu na protekli period
	 
	1%
	-3%
	-4%
	18%

	Broj sudija na stečajnim predmetima
	46
	45
	57
	54
	56


Tabela 5
 – Protok svih stečajnih predmeta u periodu 2014.–2018. god.

Iz prethodno dobijenih podataka možemo izračunati CEPEJ indikatore, a jedan od najznačajnijih je koeficijent protoka ili stepen ažurnosti (CR) koji stavlja u odnos broj riješenih predmeta u posmatranom periodu naspram broja primljenih predmeta u tom periodu i kazuje nam kojim kapacitetom sudovi rješavaju priliv novih predmeta. 

Rezultati stepena ažurnosti (koeficijenta protoka)  izražavaju se u procentima i mogu biti:
· jednaki 100%, što znači da se sav priliv rješava u broju kako pristiže,

· veći od 100%, što znači da se rješava više predmeta nego što se zaprimi novih i

· manji od 100%, što znači da se rješava manji broj predmeta nego što se zaprima novih predmeta.

 Koeficijent protoka (CR) po godinama prikazan je u  sljedećoj tabeli.

	 
	2018.
	2017.
	2016.
	2015.
	2014.

	Stepen ažurnosti stečajnih predmeta
	99%
	86%
	101%
	94%
	111%


Tabela 6
 – Koeficijent protoka (stepen ažurnosti – CR) stečajnih privrednih predmeta

Analiza navedenih podataka ukazuje da je u 2017. godini ipak riješeno manje stečajnih predmeta nego što je primljeno,  kao i u 2015. godini, dok je u ostalim godinama obrnuta situacija.
Jedan od bitnih parametara u analizi je i broj sudija koji rade na privrednim predmetima. 

	
	Ukupan broj sudija na privrednom referatu*
	Ukupan broj sudija na stečajnim predmetima

	2018.
	138
	56

	2017.
	135
	54

	2016.
	132
	57

	2015.
	131
	45

	2014.
	142
	46

	2013.
	131
	49

	2012.
	125
	29


Tabela 7
 – Broj sudija na privrednom referatu s osvrtom na broj sudija na predmetima stečaja 

	
	2018.
	2017.
	2016.
	2015.
	2014.

	Riješeni stečajni predmeti u toku posmatranog perioda
	725
	659
	663
	642
	615

	Broj sudija na stečajnim predmetima
	56
	54
	57
	45
	46

	Broj riješenih stečajnih predmeta po sudiji
	12,95
	12,20
	11,63
	14,27
	13,37


	Povećanje/smanjenje broja „St” predmeta po sudiji
	6%
	5%
	-18%
	7%
	 


Tabela 8
  – Procent smanjenja/povećanja broja riješenih predmeta stečaja po sudiji u periodu od 2014. do 2018. godine

Generalno, u 2018. godini riješeno je više stečajnih predmeta u odnosu na 2017. godinu za 66 predmeta, ali je došlo i do povećanja broja sudija koji su radili na predmetima stečaja za 3 sudije. Međutim, ako se posmatra prosječan broj riješenih predmeta po sudiji, može se vidjeti da je s navedenim brojem sudija riješeno u prosjeku više predmeta u 2018. godini u odnosu na 2017. godinu.
3. KO JE KO U STEČAJNOM POSTUPKU?
Da bi se lakše razumio stečajni postupak važno je objasniti ko su učesnici tog postupka.

S obzirom na to da postoje određene razlike u Zakonu o stečaju Republike Srpske („Službeni glasnik Republike Srpske”, br. 16/2016), Zakonu o stečaju Brčko distrikta Bosne i Hercegovine („Službeni glasnik Brčko distrikta BiH”, br.16/2019) i Zakonu o stečajnom postupku u FBiH („Službene novine Federacije BiH”, br. 29/03, 32/04, 42/06 i 52/18), one će biti posebno naznačene ako nisu propisane u sva tri zakona.
3.1  POVJERIOCI U STEČAJU
U zavisnosti od potraživanja, razlikujemo tri grupe povjerilaca: povjerioci, razlučni povjerioci i izlučni povjerioci.
Stečajni povjerilac je povjerilac stečajnog dužnika koji u vrijeme otvaranja stečajnog postupka ima neosigurano potraživanje prema stečajnom dužniku.

Razlučni povjerilac je lice koje u odnosu na stvar ili pravo iz stečajne mase ima pravo na odvojeno namirenje za glavno potraživanje, kamate i troškove, a u ovu grupu povjerilaca se ubrajaju:

· hipotekarni povjerioci i povjerioci zemljišnog duga,

· povjerioci koji su zakonom, pljenidbom, sporazumom pred sudom ili pravnim poslom stekli neko založno pravo,

· povjerioci kojima je stečajni dužnik prenio neko pravo radi osiguranja,
· povjerioci kojima pripada pravo zadržavanja.

Razlučni povjerioci nisu stečajni povjerioci, a mogu to biti ako im je stečajni dužnik i lično odgovoran u kojem slučaju imaju pravo na srazmjeno namirenje iz stečajne mase samo ako se odreknu odvojenog namirenja ili se nisu uspjeli odvojeno namiriti u cjelini ili djelimično i tada se namiruju srazmjerno visini neizmirenog dijela svog potraživanja. 

Izlučni povjerioci su lica koja na osnovu svog stvarnog ili ličnog prava imaju pravo tražiti (podnijeti izlučni zahtjev) da se određena stvar izdvoji iz stečajne mase. Ti povjerioci ne spadaju u stečajne povjerioce.  

3.2   ORGANI STEČAJNOG POSTUPKA

· stečajni sudija,
· privremeni stečajni upravnik (ako je pokrenut prethodni stečajni postupak),
· stečajni upravnik, 
· skupština povjerilaca,
· privremeni odbor povjerilaca (ako je imenovan u prethodnom stečajnom postupku),
· odbor povjerilaca.
3.2.1   Stečajni sudija
Stečajni sudija vodi i upravlja stečajnim postupkom od podnošenja prijedloga za otvaranje stečajnog postupka pa do završetka stečajnog postupka, pritom vršeći prava i obaveze u skladu sa Zakonom o stečajnom postupku. Stečajni sudija imenuje vještake i revizore, privremenog stečajnog upravnika, privremeni odbor povjerilaca i stečajnog upravnika te vrši pravni nadzor nad radom privremenog stečajnog upravnika i stečajnog upravnika u skladu s odredbama Zakona o stečajnom postupku.

Stečajni sudija ima važnu ulogu u svim fazama u stečajnom postupku.

Pored navedenih ovlaštenja, stečajni sudija ima i druga ovlaštenja koja proizilaze iz zakona, a to su:

· utvrđuje da li postoje stečajni razlozi za otvaranje stečajnog postupka;
· određuje i ukida mjere osiguranja stečajne mase;
· određuje upise u sudski registar (upis otvaranja stečajnog postupka, zaključenja stečajnog postupka i brisanje društva iz sudskog registra);
· donosi odluku o direktnom otvaranju stečajnog postupka bez provođenja prethodnog postupka i bez istraživanja razloga za otvaranje stečajnog postupka;
· imenuje privremeni odbor povjerilaca radi zaštite interesa povjerilaca do imenovanja odbora povjerilaca od strane skupštine povjerilaca;
· saziva skupštinu povjerilaca;
· ispituje prijavljena potraživanja na ročištu za ispitivanje potraživanja;
· daje saglasnost za glavnu diobu i određuje ročište za glavnu diobu;
· donosi odluku umjesto odbora povjerilaca kada su glasovi odbora povjerilaca podijeljeni;
· po okončanju glavne diobe donosi rješenje o zaključenju stečajnog postupka;
· može na prijedlog stečajnog upravnika, stečajnih povjerilaca ili po službenoj dužnosti odrediti ročište za naknadnu diobu;
· potvrđuje stečajni plan;
· iz zakonom utvrđenih razloga uskraćuje potvrdu stečajnog plana;
· donosi rješenje o zaključenju stečajnog postupka čim rješenje o potvrdi stečajnog plana postane pravosnažno;
· donosi rješenje o ukidanju nadzora nad stečajnim dužnikom;
· donosi odluku u svakom konkretnom slučaju o neophodnim troškovima i neophodnim obavezama stečajne mase bez kojih se ne može voditi stečajni postupak.
Donošenje odluke o otvaranju stečajnog postupka

Stečajni sudija zakazuje ročište radi ispitivanja uvjeta za otvaranje stečajnog postupka, nakon što primi izvještaj privremenog stečajnog upravnika ili sudskog vještaka koji se imenuje da bi utvrdio insolventnost stečajnog dužnika. Na ročište se poziva predlagač, stečajni dužnik, sudski vještak ili privremeni stečajni upravnik. Stečajni sudija u roku od tri dana donosi odluku o otvaranju stečajnog postupka ili o odbijanju prijedloga za otvaranje stečajnog postupka. Ako je donesena odluka o odbijanju prijedloga za otvaranje stečajnog postupka, u toj odluci sudija odlučuje o troškovima postupka.

Stečajni sudija otvara postupak nad imovinom stečajnog dužnika (donosi rješenje o otvaranju stečajnog postupka) ako postoji stečajni razlog, ako je prijedlog dopušten i ako će imovina prema predviđanjima biti dovoljna da pokrije troškove postupka, a ukoliko je prijedlog dopušten i osnovan, a društvo nema imovine za pokriće troškova postupka, stečajni sudija može otvoriti stečajni postupak ako zainteresirano lice predujmi dovoljan novčani iznos, koji se uključuje u obaveze stečajne mase.

Određivanje i ukidanje mjera osiguranja buduće stečajne mase

Stečajni sudija može odrediti mjere radi osiguranja pojedinačnih imovinskih vrijednosti, iznosa na računima ili potraživanja stečajnog dužnika čak i ako podliježu razlučivanju ili izlučivanju, može uvjetovati raspolaganje stečajnog dužnika saglasnošću stečajnog suda ili ograničiti ga na drugi način.
Stečajni sudija može postaviti privremenog stečajnog upravnika, može narediti privremenu zaštitu pošte, a obavezno postavlja privremenog stečajnog upravnika ako poslovanje stečajnog dužnika još nije obustavljeno.
Zakon o stečajnom postupku propisuje da se pojedinačne mjere izvršenja protiv stečajnog dužnika privremeno moraju obustaviti, te da izlučna i razlučna prava povjerilac ne može ostvariti u prethodnom postupku. 

Stečajni sudija može, ako je postavio privremenog stečajnog upravnika, prema vlastitoj procjeni ili na zahtjev privremenog stečajnog upravnika narediti i opću zabranu raspolaganja.

 Određivanje upisa u odgovarajuće registre

Stečajni sudija je dužan narediti sljedeće upise u odgovarajuće registre:

- upis otvaranja stečajnog postupka,
- upis odbijanja prijedloga za otvaranje stečajnog postupka zbog nedostatka stečajne mase,
- upis okončanja stečajnog postupka.
Donošenje odluke o direktnom otvaranju stečajnog postupka

Stečajni sudija može u dva slučaja donijeti odluku o direktnom otvaranju stečajnog postupka bez prethodnog postupka: ukoliko je prijedlog podnio likvidator i ako je prijedlog podnio povjerilac koji ima pravosnažno rješenje o izvršenju i ako je to rješenje neizmireno već 60 dana.

Imenovanje privremenog odbora povjerilaca
Radi zaštite interesa povjerilaca stečajni sudija može do izbora odbora povjerilaca imenovati privremeni odbor povjerilaca čije članove skupština povjerilaca može promijeniti.

Sazivanje skupštine povjerilaca
Stečajni sudija saziva skupštinu povjerilaca. Prva skupština se saziva u okviru odluke o otvaranju stečajnog postupka, a druge skupštine mora stečajni sudija sazvati ako to zatraži stečajni upravnik ili najmanje pet povjerilaca koji zajedno zastupaju najmanje petinu prijavljenih potraživanja. 

Ispitivanje prijavljenih potraživanja na ročištu za ispitivanje potraživanja 

Prijavljena potraživanja na ročištu za ispitivanje potraživanja ispituje stečajni sudija. Ako je stečajni upravnik osporio neko potraživanje, sudija upućuje povjerioca na parnicu radi utvrđivanja osporenog potraživanja, a ako je osporeno potraživanje koje ima izvršni naslov, upućuje se stečajni upravnik da podigne tužbu radi dokazivanja osnovanosti potraživanja. Stečajni sudija odlučuje o neblagovremeno podnesenim prijavama potraživanja.

Davanje saglasnosti na glavnu diobu i određivanje ročišta za glavnu diobu

Prilikom davanja saglasnosti na glavnu diobu, stečajni sudija određuje i ročište za glavnu diobu. Na ročištu se razmatra prijedlog diobe koji se može mijenjati i dopunjavati, a ako nema prijedloga za izmjenu i dopunu, stečajni sudija daje saglasnost na prijedlog diobe.

Donošenje odluka umjesto odbora povjerilaca kada su glasovi članova odbora povjerilaca podijeljeni

Odbor povjerilaca održava sjednicu ako je prisutna većina ukupnog broja članova i odluka se donosi većinom glasova, a ako su glasovi podijeljeni, stečajni sudija donosi odluku.

Stečajni sudija daje saglasnost i ako stečajni upravnik na dvije uzastopne sjednice ili dvije uzastopne zakazane sjednice skupštine ne dobije saglasnost odbora povjerilaca za značajne pravne poslove za koje odbor povjerilaca daje saglasnost stečajnom upravniku.

Donošenje odluke o zaključenju stečajnog postupka 

Odmah nakon glavne diobe stečajni sudija donosi rješenje o zaključenju stečajnog postupka, koje se zajedno s razlozima objavljuje u službenim novinama.

Određivanje naknadne diobe

Stečajni sudija može na prijedlog stečajnog upravnika, stečajnih povjerilaca ili po službenoj dužnosti odrediti naknadnu diobu, a može i odustati od određivanja naknadne diobe s obzirom na neznatnu vrijednost iznosa ili predmeta diobe, te iznos koji stoji na raspolaganju za podjelu povjeriocima prepustiti stečajnom dužniku.

Potvrđivanje stečajnog plana

Stečajni sudija odbacuje stečajni plan po službenoj dužnosti iz razloga koji su propisani zakonom.

Stečajni sudija, nakon što stečajni plan prihvate povjerioci i na njega pristane stečajni dužnik, odlučuje hoće li stečajni plan potvrditi, a prije toga će saslušati stečajnog upravnika, odbor povjerilaca ako je osnovan i stečajnog dužnika.

Stečajni sudija može iz zakonom propisanih razloga i uskratiti potvrdu stečajnog plana.

Stečajni sudija donosi rješenje o zaključenju stečajnog postupka čim rješenje o potvrdi stečajnog plana postane pravosnažno.

On donosi rješenje o ukidanju nadzora nad stečajnim dužnikom ako su potraživanja čije se ispunjenje nadzire ispunjena ili je njihovo ispunjenje osigurano ili je od zaključenja stečajnog postupka prošlo tri godine, a nije podnesen prijedlog za otvaranje novog stečajnog postupka.

Donošenje odluke o neophodnim troškovima i neophodnim obavezama stečajne mase bez kojih se ne može voditi stečajni postupak
Stečajni sudija donosi odluku u svakom konkretnom slučaju o neophodnim troškovima i neophodnim obavezama stečajne mase bez kojih se ne može voditi stečajni postupak, s obzirom na to da se troškovi kao i obaveze koje nisu neophodne namiruju nakon izmirenja povjerilaca višeg isplatnog reda.

U Zakonu o stečajnom postupku Republike Srpske i u Zakonu o stečajnom postupku Brčko distrikta BiH propisano je i da stečajni sudija može staviti van snage odluke stečajnog upravnika kojim se krše odredbe zakona i drugih pozitivnih propisa kojima se umanjuje stečajna masa i povređuju prava povjerilaca.
U Zakonu o stečajnom postupku Republike Srpske i u Zakonu o stečajnom postupku Brčko distrikta BiH propisano je i da je stečajni sudija ovlašten da odluči o izvještaju i odlukama koje je stečajni upravnik predložio ako skupština povjerilaca odbije da se izjasni na dva uzastopna izvještajna ročišta.

3.2.2  Privremeni stečajni upravnik
Stečajni sudija može rješenjem odrediti mjere radi osiguranja buduće stečajne mase, a i ukinuti te mjere, a jedna od mjera koju može odrediti stečajni sudija je i postavljanje privremenog stečajnog upravnika.
Ako poslovanje stečajnog dužnika još nije obustavljeno, stečajni sudija obavezno postavlja privremenog stečajnog upravnika.
Privremeni stečajni upravnik ima sljedeća ovlaštenja i obaveze:

· dužan je osigurati imovinu stečajnog dužnika te se starati o njoj, 

· dužan je ispitati da li će imovina stečajnog dužnika pokriti troškove postupka i da li postoji razlog za otvaranje stečajnog postupka,

· dužan je podnositi izvještaje stečajnom sudu o svome radu,

· izvršiti procjenu da li se poslovanje stečajnog dužnika u cjelini ili u pojedinim dijelovima može nastaviti,

· podnositi prijedlog stečajnom sudiji za obustavu daljnjeg poslovanja stečajnog dužnika,

· dužan je namiriti potraživanja koja zasnuje on ili stečajni dužnik uz njegovu saglasnost,

· dužan je namiriti potraživanja zaposlenika kao i doprinose po osnovu rada zaposlenika pod uvjetom da su zaposlenici ostali u radnom odnosu,

· ima ovlaštenje da uđe u poslovne prostorije stečajnog dužnika i provede neophodne radnje,

· dužan je stečajnom sudiji položiti račun o svome radu,

· nema obavezu da izmiri poreska i druga javna davanja koja nastanu u periodu privremene uprave,
· ima pravo na nagradu za rad.
U Zakonu o stečajnom postupku Republike Srpske i u Zakonu o stečajnom postupku Brčko distrikta BiH propisano je precizno da je privremeni stečajni upravnik dužan dostaviti izvještaj stečajnom sudiji:
a) kada je podnosilac prijedloga za otvaranje stečajnog postupka stečajni dužnik, da li je stečajni dužnik, odnosno organ ovlašten za zastupanje stečajnog dužnika podnio prijedlog za otvaranje stečajnog postupka u roku od 60 dana od dana nastupanja platežne nesposobnosti ili
b) kada je podnosilac prijedloga za otvaranje stečajnog postupka povjerilac, da li je povjerilac podnio prijedlog za pokretanje stečajnog postupka nakon isteka roka od 60 dana od dana nastupanja platežne nesposobnosti kada je to bio dužan da podnese stečajni dužnik, odnosno organ ovlašten za zastupanje stečajnog dužnika.

3.2.3   Stečajni upravnik
Stečajnog upravnika imenuje stečajni sudija rješenjem o otvaranju stečajnog postupka.

Stečajni upravnik je prije svega lice koje vrši poslove u prikupljanju i unovčavanju imovine stečajnog dužnika pod nadzorom stečajnog sudije i odbora povjerilaca. 

Stečajni upravnik mora raspolagati određenom stručnošću te mora imati završeno stručno obrazovanje i položen stručni ispit. 

Za stečajnog upravnika ne mogu biti imenovana lica u slučajevima propisanim zakonom (lica koja moraju biti izuzeta kao sudije u stečajnom postupku; lica koja su bliski srodnici stečajnog sudije; lica koja su odgovorna za obaveze stečajnog dužnika ili su članovi organa za zastupanje stečajnog dužnika; lica koja ne bi mogla biti izabrana za člana nadzornog organa ili organa za zastupanje stečajnog dužnika; lica koja su bila ili jesu zaposlena kod stečajnog dužnika ili su bila ili jesu član nekog njegovog organa; lica koja su radila kao savjetnici stečajnog dužnika ili su učestvovala u poslovima vezanim za imovinu i kapital stečajnog dužnika.
Stečajni upravnik ima i odgovornost tako da ako svojom krivicom povrijedi obaveze koje je dužan obavljati, u obavezi je da nadoknadi štetu svim učesnicima stečajnog postupka, a od navedenog pravila izuzete su obaveze stečajne mase koje nisu u cijelosti ispunjene iz stečajne mase, ako stečajni upravnik nije mogao prilikom zasnivanja te obaveze predvidjeti da stečajna masa neće biti dovoljna za njeno ispunjenje.

Stečajni sudija može uvijek tražiti izvještaj od stečajnog upravnika; s obzirom na to da on vrši nadzor nad radom stečajnog upravnika, može izreći kaznu stečajnom upravniku, a može ga i smijeniti i imenovati drugog.

Stečajni upravnik ima sljedeća ovlaštenja i obaveze:

· stupa u posjed imovine stečajnog dužnika; 

· sačinjava izvještaj o ekonomsko-finansijskom položaju stečajnog dužnika i razlozima koji su doveli do stečaja; 

· upravlja imovinom stečajnog dužnika;
· unovčava imovinu stečajnog dužnika; 

· sačinjava popis povjerilaca;
· priznaje ili osporava potraživanja stečajnih povjerilaca;
· vodi poslovne knjige stečajnog dužnika;
· sačinjava plan reorganizacije u slučajevima kada ga na to obaveže skupština povjerilaca, te se izjašnjava o planu kada plan podnosi drugo lice;
· ima pravo na nagradu i naknadu za rad koju određuje stečajni sudija u skladu s pravilnikom kojim se propisuju naknade i nagrade za rad stečajnih upravnika;
· obavezan je nakon preuzimanja službe zaključiti kod osiguravajućeg društva osiguranje od odgovornosti za sve rizike odgovornosti koji su povezani s njegovom djelatnošću.
U Zakonu o stečajnom postupku RS-a i u Zakonu o stečaju Brčko distrikta BiH propisana su i sljedeća ovlaštenja i obaveze stečajnog upravnika:

· da sačini početni bilans na osnovu inventarisanja prema stanju na dan otvaranja postupka;
· podnese potrebne izvještaje nadležnim organima;
· sačini izvještaj procjene o toku stečajnog postupka, troškovima postupka i prijedlog odluka u vezi s vođenjem stečajnog postupka; 

· obavijesti poznate povjerioce o otvaranju stečajnog postupka, kao i sudove i organe uprave kod kojih se vode sudski i upravni postupci u kojima je stečajni dužnik stranka u postupku;
· zastupa stečajnog dužnika, odnosno stečajnu masu u pokretanju sudskih, upravnih i drugih postupaka;
· redovno a najmanje jednom u tri mjeseca izvještava stečajnog sudiju i odbor povjerilaca o radnjama koje provodi u stečajnom postupku i stanju stečajne mase i da krajem kalendarske godine sačini završni račun za tu godinu;
· dužan je da obavlja i druge poslove propisane ovim zakonom;
· ako nije u mogućnosti da radnje iz ovog člana provede u roku, stečajni upravnik je dužan da o preprekama za provođenje tih radnji obavijesti stečajnog sudiju i organe povjerilaca.
U Zakonu o stečaju Brčko distrikta Bosne i Hercegovine, osim navedenih obaveza, propisano je da stečajni upravnik daje pismenu izjavu stečajnom sudiji da nema smetnji za njegovo imenovanje.
3.2.4  Skupština povjerilaca
Skupština povjerilaca je organ stečajnog postupka koji saziva stečajni sudija odlukom o otvaranju stečajnog postupka, a druge skupštine mora stečajni sudija sazvati ako to zatraži stečajni upravnik ili najmanje pet povjerilaca koji zajedno zastupaju najmanje petinu prijavljenih potraživanja. Zakonom o stečajnom postupku u FBiH i Zakonom o stečajnom postupku u RS nisu detaljno regulirana ovlaštenja skupštine.
Skupština je ovlaštena da:
· na izvještajnom ročištu ili nekom kasnijem imenuje članove odbora povjerilaca; 

· ako nije imenovala odbor povjerilaca, daje saglasnost za značajne pravne poslove, uključujući: preuzimanje obaveza, otuđenje i stjecanje nekretnina, preduzeća u cjelini ili pojedinih njegovih dijelova, pokretanje parnica ili zastupanje u parnicama, izradu nacrta stečajnog plana prije podnošenja sudu ili povjeriocima, te prijedloge za prekidanje poslovanja dužnika, koji značajno utječu na obim imovine kojom se upravlja; 

· odluči o imenovanju drugog stečajnog upravnika;
· odluči o nastavku rada stečajnog dužnika;
· odluči o unovčenju njegove imovine;
· odluči o reorganiziranju stečajnog dužnika.
Zakon o stečajnom postupku RS-a i Zakon o stečaju Brčko distrikta BiH propisuje da stečajni sudija može sazvati skupštinu povjerilaca radi rasprave o pitanjima bitnim za vođenje i tok stečajnog postupka.

3.2.5   Odbor povjerilaca
Odbor povjerilaca bira skupština povjerilaca. U odboru moraju biti zastupljene sljedeće kategorije povjerilaca: stečajni povjerioci s najvišim potraživanjima, povjerioci s malim potraživanjima, predstavnici zaposlenika stečajnog dužnika i razlučni povjerioci. Za članove odbora mogu biti izabrana i lica koja nisu povjerioci ako bi svojim stručnim znanjem mogla doprinijeti radu odbora. Odbor se mora sastojati od neparnog broja koji nije veći od sedam.

Zakon o stečajnom postupku RS-a propisuje i da predstavnike radnika stečajnog dužnika u odboru povjerilaca predlažu radnici.

Odbor povjerilaca prije svega razmatra izvještaje stečajnog upravnika; on ima pravo da zahtijeva podnošenje izvještaja i na taj način vrši kontrolu rada stečajnog upravnika.
Odbor povjerilaca ima sljedeća ovlaštenja:

· dužan je da podržava i nadzire stečajnog upravnika u njegovom poslovodstvu;
· ima pravo zahtijevati od stečajnog upravnika podnošenje izvještaja i polaganje računa, kao i pravo neposrednog nadzora;
· daje saglasnost za značajne pravne poslove, uključujući: preuzimanje obaveza, otuđenje i stjecanje nekretnina, preduzeća u cjelini ili pojedinih njegovih dijelova, pokretanje parnica ili zastupanje u parnicama, izradu nacrta stečajnog plana prije dostavljanja sudu ili povjeriocima, te prijedloge za prekidanje poslovanja dužnika, koji značajno utječu na obim imovine kojom se upravlja, ukoliko je on postavljen, a ako nije, onda saglasnost skupštine povjerilaca; 

· članovi odbora povjerilaca dužni su nadoknaditi štetu učesnicima ako su povrede koje imaju uzrokovali svojom krivicom;
· ima odgovornost za sve rizike odgovornosti koji su povezani s njegovom djelatnošću.
  U Zakonu o stečajnom postupku RS-a i u Zakonu o stečaju Brčko distrikta BiH propisana su i sljedeća ovlaštenja i obaveze odbora povjerilaca i to:
· pregledati poslovne knjige i poslovnu dokumentaciju, te naložiti provjeru prometa i iznosa gotovine;
· u krugu svojih ovlaštenja posebno može i podnositi prigovore sudu na rad stečajnog upravnika;

· davati mišljenje o unovčenju stečajne mase kada je to predviđeno zakonom i kada to sud zatraži;
· davati mišljenje sudu o nastavljanju započetih poslova, odnosno o radu stečajnog dužnika, kada to sud zatraži;
· davati saglasnost o otpisu opravdanih manjkova utvrđenih popisom imovine, o čemu obavještava sud i skupštinu povjerilaca;
· obavještavati povjerioce o toku stečajnog postupka i stanju stečajne mase.
3.2.6  Kratak tabelarni prikaz osnovnih zadataka organa stečajnog postupka

	STEČAJNI SUDIJA
	· donosi odluku o pokretanju prethodnog postupka, otvaranju stečajnog postupka i zaključenju stečajnog postupka

· imenuje privremenog stečajnog upravnika, stečajnog upravnika, privremeni odbor povjerilaca, vještake, revizore

· vrši pravni nadzor nad radom privremenog stečajnog upravnika i stečajnog upravnika 

· određuje nagradu stečajnog upravnika

· vodi i upravlja stečajnim postupkom od podnošenja prijedloga za otvaranje stečajnog postupka pa do završetka u skladu s odredbama Zakona o stečajnom postupku


	PRIVREMENI STEČAJNI UPRAVNIK
	· osigurava imovinu stečajnog dužnika

· ispituje postojanje razloga za otvaranje stečajnog postupka

· podnosi prijedlog za obustavu daljnjeg poslovanja stečajnog dužnika ako su za to ispunjeni uvjeti
· podnosi izvještaje o svom radu stečajnom sudiji

	STEČAJNI UPRAVNIK
	· stupa u posjed imovine stečajnog dužnika

· sačinjava izvještaj o ekonomsko-finansijskom položaju stečajnog dužnika i razlozima koji su doveli do stečaja

· upravlja imovinom stečajnog dužnika

· unovčava imovinu stečajnog dužnika

· sačinjava popis povjerilaca stečajnog dužnika

· izjašnjava se o prijavljenim potraživanjima stečajnih povjerilaca

· vodi poslovne knjige stečajnog dužnika

· sačinjava plan reorganizacije po nalogu skupštine povjerilaca

· podnosi potrebne izvještaje stečajnom sudiji i odboru povjerilaca te nadležnim organima

· zastupa stečajnog dužnika odnosno stečajnu masu u sudskim, upravnim i drugim postupcima

	SKUPŠTINA POVJERILACA
	· imenuje i mijenja članove odbora povjerilaca

· daje saglasnost za značajne pravne poslove 

· odlučuje o nastavku rada stečajnog dužnika

· odlučuje o unovčavanju imovine stečajnog dužnika

· odlučuje o reorganizaciji stečajnog dužnika 

	ODBOR POVJERILACA
	· podržava i nadzire rad stečajnog upravnika

· razmatra izvještaje stečajnog upravnika

· podnosi prigovore stečajnom sudiji na rad stečajnog upravnika

· daje saglasnost za značajne pravne poslove 

· pregleda poslovne knjige i poslovnu dokumentaciju

· daje mišljenja u vezi s unovčenjem stečajne mase 


4. FAZE STEČAJNOG POSTUPKA
Posebna napomena:

S obzirom na to da postoje određene razlike u Zakonu o stečaju Republike Srpske („Službeni glasnik Republike Srpske”, br. 16/2016), Zakonu o stečaju Brčko distrikta Bosne i Hercegovine („Službeni glasnik Brčko distrikta BiH”, br. 16/2019) i u Zakonu o stečajnom postupku u FBiH („Službene novine Federacije BiH”, br. 29/03, 32/04, 42/06 i 52/18), posebno će biti naznačene najvažnije razlike ukoliko one nisu propisane u sva tri zakona.

U ovom će poglavlju biti izložene i specifičnosti postupka restrukturiranja stečajnog dužnika, uređenog Zakonom o stečaju Republike Srpske.
Kako je izrada ovog modula zamišljena da prvenstveno olakša rad stečajnim sudijama koji se tek susreću sa stečajnim postupkom i koja im treba omogućiti da što efikasnije provedu stečajni postupak, u ovom dijelu bit će obrađene sljedeće faze stečajnog postupka, u kojima je izražena značajna uloga stečajnog sudije, i to kroz:

· Prijedlog za otvaranje stečajnog postupka

· Prethodni postupak

· Otvaranje stečajnog postupka 

· Upravljanje i unovčavanje stečajne mase

· Namirenje povjerilaca
· Zaključenje stečajnog postupka

4.1  Restrukturiranje
Postupak restrukturiranja provodi se prije pokretanja i vođenja stečajnog postupka, radi uređivanja pravnog položaja dužnika i njegovog odnosa prema povjeriocima, tačnije radi finansijskog i operativnog restrukturiranja dužnika, a s ciljem nastavka obavljanja njegove djelatnosti.

Postupak restrukturiranja se može otvoriti ako se utvrdi postojanje prijeteće platežne nesposobnosti i ako dužnik kasni sa izmirenjem preuzetih novčanih obaveza do 60 dana, pri čemu prijeteća platežna nesposobnost postoji ako dužnik prema planu dospijeća novčanih obaveza neće biti u stanju izmiriti preuzete obaveze plaćanja po dospijeću u narednih 12 mjeseci. 

Cilj postupka restrukturiranja je da se dužniku koji je postao nelikvidan ili insolventan omogući finansijsko restrukturiranje na osnovu kojeg će postati likvidan i solventan te da se povjeriocima omoguće povoljniji uvjeti za namirenje njihovih potraživanja od onih koje bi ostvarili u stečajnom postupku. 

Organi postupka restrukturiranja su sud i povjerenik.
Sudija vodi i upravlja postupkom restrukturiranja a povjerenik je operativni organ tog postupka, koji provodi zakonom određene radnje i imenuje se s liste stečajnih upravnika. 

Postupak restrukturiranja pokreće se na prijedlog dužnika i povjerioca pod uvjetom da je dobio saglasnost dužnika. 

Uz prijedlog za otvaranje postupka restrukturiranja, dostavlja se izvještaj o finansijskom stanju i poslovanju i plan finansijskog i operativnog restrukturiranja.

Ako sud utvrdi da su ispunjene pretpostavke za otvaranje postupka restrukturiranja, donosi rješenje o otvaranju postupka restrukturiranja, kojim imenuje povjerenika, poziva povjerioce da prijave svoja potraživanja u roku od 30 dana od dana objave rješenja u službenom glasniku, poziva dužnike dužnika da bez odlaganja izmire dug te poziva povjerioce koji imaju osigurano namirenje potraživanja da o tome obavijeste sud uz podatke o dijelu imovine na kojoj postoji osiguranje. 

Prijavljena potraživanja ispituju se na ročištu radi ispitivanja potraživanja.

Potraživanja se smatraju utvrđenim ako su prijavljena u predviđenom roku i ako ih nisu osporili bilo povjerioci, dužnici ili povjerenici postupka restrukturiranja a osporena potraživanja su predmet daljnjih rasprava. 

Nakon ispitivanja potraživanja, raspravlja se o planu finansijskog i operativnog restrukturiranja.

Ako je za plan finansijskog i operativnog restrukturiranja glasalo najmanje 25% povjerilaca i ako je zbir iznosa potraživanja povjerilaca koji su glasali za plan veći od zbira iznosa povjerilaca koji su glasali protiv plana, sud rješenjem prihvata plan finansijsko-operativnog restrukturiranja i potvrđuje poravnanje u postupku restrukturiranja.

Postupak restrukturiranja se ima okončati u roku od 5 mjeseci od dana njegovog otvaranja, a u opravdanim slučajevima taj se rok može produžiti najviše za 90 dana i to odlukom suda.

Pravne posljedice otvaranja restrukturiranja nastupaju u momentu objave rješenja o otvaranju postupka restrukturiranja na oglasnoj tabli suda, za sva potraživanja povjerilaca prema dužniku koja su nastala do momenta otvaranja postupka, dok postupak restrukturiranja ne utječe na prava odvojenog namirenja izlučnih i razlučnih povjerilaca. 

Potraživanja povjerilaca smatrat će se potpuno namirenim ako su namireni iznosi utvrđeni sporazumom o restrukturiranju.
Za vrijeme trajanja postupka restrukturiranja:

· preduzeće nastavlja poslovati;
· mogu se obavljati plaćanja neophodna za redovno poslovanje;
· radnicima ne prestaje radni odnos;
· radnici imaju pravo na plaću koja ne može biti niža od zakonom propisane najniže plaće u Republici Srpskoj;
· poslovne banke prestaju izvršavati dospjele obaveze koje su bile razlog blokade danom dostavljanja rješenja o otvaranju postupka restrukturiranja a mogu vršiti plaćanja samo u slučajevima predviđenim zakonom;
· radnici ne mogu voditi postupke za naplatu svojih potraživanja;
· potraživanja radnika po osnovu plaća su zagarantirana i nisu uključena u sporazum stečajnog dužnika i povjerilaca te se smatraju prijavljenim;
· za sve pravne poslove koje dužnik obavlja u toku postupka restrukturiranja, dužnik ima obavezu pribaviti prethodnu pismenu saglasnost povjerenika ili suda ako je povjerenik odlukom suda razriješen dužnosti;
· parnični, izvršni i upravni postupci pokrenuti protiv dužnika prije otvaranja postupka restrukturiranja prekidaju se danom otvaranja postupka i ne mogu se pokretati novi za vrijeme trajanja ovoga postupka, a prekinuti postupci nastavit će se na prijedlog tužioca nakon pravosnažnosti rješenja o poravnanju ili nakon pravosnažnog rješenja o obustavi postupka.
4.2  Prijedlog za otvaranje stečajnog postupka
Stečajni postupak se pokreće pismenim prijedlogom, a sud je obavezan da ga razmotri u roku od 15 dana od dana prijema.
Za podnošenje prijedloga ovlašteni su stečajni dužnik i svaki onaj povjerilac koji ima pravni interes za provedbu stečajnog postupka.

Ako prijedlog podnosi povjerilac, on mora uz prijedlog osim dokumentacije kojom dokazuje platežnu nesposobnost priložiti i dokumentaciju kojom dokazuje vjerovatnost svog potraživanja. Sud neuredan prijedlog vraća predlagaču i nalaže mu da ga uredi i nedostatke otkloni za 15 dana, pa ako predlagač vrati prijedlog koji nije uređen po uputi suda, sud rješenjem odbacuje prijedlog, a ako predlagač ne vrati uređeni prijedlog, smatrat će se da ga je povukao. 

4.3  Prethodni postupak
Stečajni sudija u roku od 15 dana od prihvatljivog prijedloga za otvaranje stečajnog postupka (15 dana od podnošenja urednog prijedloga ili 15 dana od dostave dopunjenog i ispravljenog prijedloga po uputi sudije) donosi rješenje kojim određuje predujam za troškove prethodnog postupka.

Prilikom određivanja iznosa troškova predujma, stečajni sudija treba voditi računa da je svrha predujma da se finansiraju svi troškovi koji mogu nastati u prethodnom postupku, tako da traži dovoljno sredstava za namirenje svih tih eventualnih troškova.

Prijedlog za pokretanje stečajnog postupka se može i povući do otvaranja stečajnog postupka u kojem slučaju troškove snosi predlagač, a ukoliko stečajni dužnik nakon podnošenja prijedloga ispuni potraživanje predlagača koje je bilo razlogom podnošenja prijedloga, stečajni sudija može obustaviti stečajni postupak i u tom slučaju troškove snosi stečajni dužnik.

Ako povjerilac podnosi prijedlog i ne uplati predujam u roku od 15 dana, sud rješenjem odbacuje prijedlog, a ako ga podnosi dužnik, stečajni sudija ga može osloboditi predujma ako dužnik dokaže da ima dovoljno sredstava za finansiranje prethodnog postupka.

Stečajni sudija je taj koji odlučuje da li će otvoriti stečajni postupak ili će odbiti prijedlog za otvaranje stečajnog postupka. Upravo takvu odluku sudija će donijeti nakon provedenog prethodnog postupka. U prethodnom postupku sudija će imenovati privremenog stečajnog upravnika (i to obavezno ako je dužnik nastavio s poslovanjem) ili sudskog vještaka kako bi utvrdio da li postoje razlozi za otvaranje stečajnog postupka, a stečajni dužnik ili zakonski zastupnici su dužni omogućiti potpuni uvid u poslovnu dokumentaciju, pa u tom slučaju stečajni sudija može prema vlastitoj informaciji ili na prijedlog privremenog stečajnog upravnika narediti upotrebu odgovarajućih sredstava prisile, a sudija može ujedno rješenjem kojim određuje sredstvo prisile i zaprijetiti novčanom kaznom.

U prethodnom postupku stečajni sudija može rješenjem odrediti mjere radi osiguranja buduće stečajne mase. Prije svega, on može odrediti mjere radi osiguranja pojedinačnih imovinskih vrijednosti, iznosa na računima ili potraživanja stečajnog dužnika, zatim uvjetovati raspolaganje stečajnog dužnika saglasnošću stečajnog suda ili ograničiti ga na drugi način, postaviti privremenog stečajnog upravnika, a ako postoje posebne okolnosti, stečajni sudija može stečajnom dužniku narediti opću zabranu raspolaganja i u tom slučaju ovlaštenje upravljanja i raspolaganja prelazi u cijelosti na privremenog stečajnog upravnika.

Za prethodni stečajni postupak je veoma važno da se mjere pojedinačnog prisilnog izvršenja pokrenute protiv stečajnog dužnika moraju privremeno obustaviti, a također izlučna i razlučna prava povjerilac ne može ostvariti u prethodnom postupku.

S obzirom na to da je u dijelu koji govori o organima stečajnog postupka već pisano o  privremenom stečajnom upravniku (zadaci i položaj), treba samo napomenuti da privremeni stečajni upravnik ima važnu ulogu u prethodnom stečajnom postupku, on ispituje da li je imovina dužnika dovoljna za pokriće troškova postupka i da li postoje uvjeti za otvaranje stečajnog postupka, također vrši procjenu da li dužnik može nastaviti s radom, vrši i sve radnje kako bi osigurao dužnikovu imovinu.
4.4   Otvaranje stečajnog postupka
Stečajni sudija nakon održanog ročišta za ispitivanje uvjeta za otvaranje stečajnog postupka, nakon tri dana donosi odluku o otvaranju stečajnog postupka ili o odbijanju prijedloga za otvaranje stečajnog postupka i to na osnovu izvještaja privremenog stečajnog upravnika i mišljenja vještaka ako je imenovan.

Stečajni sudija otvara stečajni postupak ako je prijedlog dopušten, ako postoji stečajni razlog i ako će imovina prema predviđanju biti dovoljna da pokrije troškove postupka. Ako imovina nije dovoljna da pokrije troškove stečajnog postupka, stečajni sudija moći će donijeti odluku i otvoriti stečajni postupak samo ako zainteresirana lica uplate predujam za pokriće troškova postupka. Zainteresirano lice može biti lice koje je podnijelo prijedlog za otvaranje stečajnog postupka, ali može biti također i bilo koji povjerilac ako je prijedlog podnio stečajni dužnik. U tom slučaju predujam se uključuje u obaveze stečajne mase.

Stečajni sudija može i neposredno otvoriti stečajni postupak bez provođenja prethodnog stečajnog postupka u dva slučaja: ako je prijedlog podnio likvidator i ako je prijedlog podnio povjerilac koji ima pravosnažno rješenje o izvršenju, a rješenje je neizmireno već 60 dana. U tom slučaju stečajni sudija ne istražuje da li postoje razlozi za otvaranje stečajnog postupka.

Zakonom o stečajnom postupku je propisano šta treba sadržavati rješenje o otvaranju stečajnog postupka, kao i da je stečajni sud dužan da javno oglasi rješenje na oglasnoj tabli  suda i u službenim novinama, te da je dužan narediti upis otvaranja stečajnog postupka u odgovarajuće registre. 

U Zakonu o stečajnom postupku u Republici Srpskoj propisano je da u registru poslovnih subjekata uz firmu ili naziv stečajnog dužnika treba stajati i upis oznake „u stečaju”, a umjesto imena i prezimena direktora upis imena i prezimena stečajnog upravnika.

U Zakonu o stečajnom postupku u Republici Srpskoj propisano je da se rješenje o otvaranju stečajnog postupka objavljuje na oglasnoj tabli suda, elektronskoj tabli suda, u „Službenom glasniku Republike Srpske” i na internet stranici APIF-a.

U Zakonu o stečaju Brčko distrikta BiH je propisano da rješenje o otvaranju stečajnog postupka sud objavljuje na oglasnoj tabli suda, elektronskoj tabli suda, a u „Službenom glasniku Brčko distrikta BiH” i „Službenom glasniku BiH” objavit će se samo izreka rješenja.
Rješenje o otvaranju stečajnog postupka treba sadržavati:

· naziv preduzeća ili lično ime, te sjedište pravnog lica ili prebivalište fizičkog lica stečajnog dužnika;
· lično ime i adresu stečajnog upravnika; 

· datum i sat otvaranja stečajnog postupka; 

· poziv povjeriocima da u roku od 30 dana prijave svoja potraživanja;
· poziv povjeriocima da u roku od 30 dana obavijeste stečajnog upravnika koja prava osiguranja potražuju na predmetima imovine stečajnog dužnika (predmet, vrstu i razlog nastanka prava osiguranja kao i osigurano potraživanje);
· poziv licima koja imaju obaveze prema stečajnom dužniku da te obaveze bez odlaganja izmire.
U rješenju o otvaranju stečajnog postupka određuje se ročište za skupštinu povjerilaca na kojoj se odlučuje o daljnjem toku stečajnog postupka (izvještajno ročište) i skupštinu povjerilaca na kojoj se ispituju prijavljena potraživanja (ispitno ročište).
Nakon otvaranja stečajnog postupka, sva prava stečajnog dužnika prelaze na stečajnog upravnika, što znači da prestaju sva prava stečajnog dužnika da upravlja i raspolaže imovinom stečajnog dužnika  te su takva raspolaganja stečajnog dužnika bez pravnog učinka. 

Što se tiče sporova, svi sudski postupci i postupci pred arbitražom se prekidaju i prekid traje do zaključenja stečajnog postupka, ako se prije toga ne nastavi.

Povjerioci ne mogu nakon otvaranja stečajnog postupka tražiti prisilno izvršenje niti tražiti osiguranje na dijelovima imovine koja ulazi u stečajnu masu. 

Stečajni sudija odlučuje o prigovorima koji budu podneseni na osnovu te odredbe. Što se tiče razlučnih povjerilaca, oni mogu pokrenuti postupak protiv dužnika da bi izvršili svoja prava izvršenja i osiguranja po općim pravilima izvršnog postupka.

Svi pokrenuti postupci izvršenja koje su ti povjerioci pokrenuli prije otvaranja stečajnog postupka bit će ponovo pokrenuti i vođeni na izvršnom sudu u skladu s pravilima izvršnog postupka, osim ako stečajni upravnik osigura odgovarajuću zaštitu potraživanja razlučnog povjerioca u kojem slučaju sud može odlučiti da se ne pokreće izvršni postupak ili može izvršenje odložiti. 
4.5  Upravljanje stečajnom masom
Među prvim zadacima stečajnog upravnika je da nakon otvaranja stečajnog postupka otvori novi/nove račune stečajnog dužnika s obzirom na to da se danom otvaranja stečajnog postupka gase računi stečajnog dužnika i prestaju prava lica koja su bila ovlaštena da raspolažu imovinom stečajnog dužnika na tim računima, te da sredstva koja su bila na tim računima prenese na nove račune.

Stečajni upravnik je dužan sačiniti popis predmeta, popis povjerilaca kao i pregled imovine koju je dužan osam dana prije izvještajnog ročišta izložiti u službenim prostorijama suda. Kod sačinjavanja popisa predmeta stečajni upravnik je dužan za svaki predmet navesti njegovu vrijednost, a ako je potrebno, procjena pojedinih dijelova imovine povjerava se vještacima. 

Stečajna masa obuhvata cjelokupnu imovinu stečajnog dužnika u vrijeme otvaranja stečajnog postupka te imovinu koju on stekne tokom stečajnog postupka, osim one imovine na kojoj se izvršenje protiv stečajnog dužnika ne bi moglo provesti prema pravilima izvršnog postupka. 

Stečajna masa služi namirenju troškova stečajnog postupka te potraživanja povjerilaca stečajnog dužnika odnosno potraživanja čije je namirenje osigurano pravima na imovini dužnika. 

Stečajni upravnik sastavlja i popis svih dužnikovih povjerilaca za koje je saznao bilo iz poslovnih knjiga i poslovne dokumentacije bilo iz prijava potraživanja ili na neki drugi način. Kod sačinjavanja popisa stečajni upravnik odvojeno vodi povjerioce s pravom odvojenog namirenja i povjerioce po pojedinim isplatnim redovima. Za svakog povjerioca kod sačinjavanja popisa stečajni upravnik je dužan navesti adresu, kao i osnov i iznos potraživanja, a kod razlučnog potrebno je navesti i predmet na kojem postoji razlučno pravo i vjerovatnu visinu za koju neće povjerilac biti odvojeno namiren. U popisu također stečajni upravnik će navesti koje su mogućnosti za prebijanje. Vrlo je važno da popisi budu sačinjeni na vrijeme i izloženi u roku u službenim prostorijama, a također i sa što preciznijim podacima s obzirom na to da će se na taj način olakšati rad na ispitnom i izvještajnom ročištu, izbjeći primjedbe i prigovori povjerilaca, a također će se olakšati rad stečajnog upravnika kasnije prilikom unovčavanja stečajne mase i namirenja povjerilaca. 

Stečajni upravnik je dužan sačiniti uređen pregled u kojem se nabrajaju i međusobno uređuju predmeti koji sačinjavaju stečajnu masu i obaveze stečajnog dužnika sa stanjem na dan otvaranja stečajnog postupka. Pregled imovine koji napravi stečajni upravnik je veoma bitan jer mora sadržavati procjenu s kojim dijelom stečajne mase se može računati u stečajnom postupku za namirenje povjerilaca.
Nakon otvaranja stečajnog postupka, poslovne knjige vodi stečajni upravnik ili lice koje on odredi. Otvaranjem stečajnog postupka započinje nova poslovna godina, a vrijeme do izvještajnog ročišta ne uračunava se u zakonske rokove za sastavljanje i objavljivanje završnog računa.

Stečajni sudija u stečajnom postupku postavlja revizora za ocjenu završnog računa nakon što su se stečajni upravnik i odbor povjerilaca izjasnili o licu koje treba biti postavljeno za revizora.

4.6  Izvještajno ročište
Na izvještajnom ročištu stečajni upravnik stečajnom dužniku i povjeriocima podnosi izvještaj o ekonomskom stanju stečajnog dužnika kao i razlozima koji su doveli do tog stanja, a naročito je dužan izjasniti se da li postoji mogućnost da se poslovanje stečajnog dužnika nastavi u cijelosti ili djelimično, koje mogućnosti postoje za reorganizaciju i koje bi posljedice u tom slučaju nastupile za povjerioce. 

Na izvještajnom ročištu skupština donosi odluke o tome da se poslovanje nastavi privremeno ili da se rad obustavi.

Stečajnom dužniku i povjeriocima mora se omogućiti da se izjasne o izvještaju stečajnog upravnika.

Poslovanje stečajnog dužnika može se obustaviti i prije izvještajnog ročišta i u tom slučaju stečajni upravnik je dužan pribaviti saglasnost odbora povjerilaca, ako je osnovan, a prije odluke odbora ili ako odbor nije osnovan, stečajni upravnik je prije obustave o tome dužan obavijestiti stečajnog dužnika. 

Stečajni dužnik može tražiti od stečajnog sudije da nakon što sasluša stečajnog upravnika zabrani obustavu poslovanja, ako se odluka o tome može odgoditi do izvještajnog ročišta.

4.7   Unovčavanje stečajne mase
Stečajni upravnik je dužan bez odlaganja unovčiti imovinu koja ulazi u stečajnu masu, ako to nije u suprotnosti s odlukom skupštine povjerilaca, odnosno prilikom unovčenja imovine stečajne mase stečajni upravnik je dužan pridržavati se odluke skupštine ili odbora povjerilaca o uvjetima i načinu prodaje. 

Zakon propisuje da je stečajni upravnik dužan unovčiti imovinu bez odlaganja, međutim upravo jedan od najvećih razloga dugog trajanja stečajnog postupka je taj što stečajni upravnici nisu u mogućnosti brzo izvršiti prodaju imovine iz više razloga. 

Prije svega, povjeriocima je u interesu da svoja potraživanja namire u što većem iznosu pa kroz skupštinu ili odbor povjerilaca pokušavaju da imovinu prodaju po što većim cijenama iako realno takve cijene nije moguće postići, a nije moguće postići da se imovina proda brzo i što povoljnije jer je tržišni prostor BiH mali i nerazvijen, a s druge strane nestabilna i nesređena situacija u zemlji dovodi do destimulacije stranih investitora, što sve rezultira činjenicom da je teško pronaći kupce odnosno rijetko da do prodaje imovine dođe već nakon prvog nadmetanja, a također rijetko da se kod prvog nadmetanja pojavi više zainteresiranih kupaca. 

Kod unovčavanja imovine zakon je posebno propisao način prodaje nekretnina, a posebno pokretnih stvari i prava.

Nekretnine se unovčavaju po odredbama izvršnog postupka za izvršenje nepokretnosti i zakon propisuje da unovčavanje provodi stečajni upravnik koji može, ako ne uspije na taj način, nepokretnost unovčiti slobodnom pogodbom, a ako je pokušaj unovčenja nekretnine ostao bezuspješan, stečajni upravnik je može izdvojiti iz stečajne mase i predati je povjeriocima srazmjerno njihovim potraživanjima, ako povjerioci na to pristanu. Ako povjerioci nisu na to pristali, imovina se predaje licima koja imaju udjela u stečajnom dužniku, odnosno dužniku pojedincu. Zakon još propisuje, da bi se zaštitili razlučni povjerioci, da je za prodaju neposrednom pogodbom potrebna saglasnost razlučnog povjerioca, te da se 5% iz dijela dobijenog prodajom izdvaja za stečajnu masu. 

Pokretne stvari koje ima u posjedu na kojima postoji razlučno pravo stečajni upravnik može unovčiti javnim nadmetanjem ili neposrednom pogodbom, ali je stečajni upravnik dužan razlučnom povjeriocu dati na njegov zahtjev obavijest o stanju te stvari ili pozvati ga da  razgleda stvar. Također je dužan, prije nego što otuđi pokretnu stvar, razlučnog povjerioca obavijestiti na koji način namjerava otuđiti taj predmet i dati priliku povjeriocu da u roku od 8 dana predloži povoljnije unovčenje predmeta uz predočavanje konkretne ponude s uputom na platežnu sposobnost kupca, a druga mogućnost je da razlučni povjerilac sam preuzme predmet.
Zakon o stečaju RS-a i Zakon o stečaju Brčko distrikta BiH propisuju unovčavanje nepokretnosti bez tereta pod uvjetima i na način koji odredi skupština odnosno odbor povjerilaca. Skupština povjerilaca kao uvjet utvrđuje najnižu prodajnu cijenu ispod koje se ne može imovina unovčiti. Prodaja nepokretnosti se vrši javnim nadmetanjem, javnim prikupljanjem ponuda i neposrednom prodajom u skladu sa zakonom i važećim standardima za upravljanje stečajnom masom. Ako stečajni upravnik ne uspije unovčiti nepokretnost na javnoj prodaji, odbor povjerilaca odnosno skupština povjerilaca ako odbor povjerilaca nije imenovan ponovo određuje najnižu cijenu ispod koje se nepokretnost ne može prodati na narednoj javnoj prodaji. Ako je unovčavanje nepokretnosti ostalo bezuspješno, stečajni upravnik uz saglasnost odbora povjerilaca, odnosno skupštine povjerilaca ako odbor povjerilaca nije imenovan, može nepokretnost unovčiti javnim prikupljanjem ponuda bez određivanja najniže cijene.
Ako stečajni upravnik ne dobije saglasnost odbora povjerilaca, odnosno skupštine povjerilaca ako odbor povjerilaca nije imenovan, za unovčavanje nepokretnosti bez određivanja najniže cijene dužan je nepokretnost izdvojiti iz stečajne mase i predati povjeriocima srazmjerno njihovim potraživanjima, ako oni prihvate, a ako ne prihvate, onda se uručuje članu društva, a ako je on ne prihvati, onda pripada Brčko distriktu BiH.

Ako skupština odnosno odbor povjerilaca odbije odrediti uvjete i način unovčenja nepokretnosti (bez tereta) stečajnog dužnika, nepokretnosti se unovčavaju u skladu s pravilima izvršnog postupka.

U Zakonu o stečaju RS-a i u Zakonu o stečaju Brčko distrikta BiH unovčavanje nepokretnosti opterećene razlučnim pravom vrši se u skladu s propisima o prinudnom izvršenju, ako zakonom nije drugačije propisano. U oglasu o prodaji stečajni upravnik utvrđuje vrijednost nepokretnosti, način prodaje i uvjete prodaje.


Na prvoj javnoj prodaji nepokretnost se ne može prodati ispod ½ procijenjene vrijednosti, a na drugoj javnoj prodaji ispod 1/3 procijenjene vrijednosti. Ako se ne uspije unovčiti nepokretnost s teretom na dvije javne prodaje, postupak prodaje se ne obustavlja. Ako se nepokretnost nije mogla prodati na svakoj narednoj javnoj prodaji, najniža cijena po kojoj se nepokretnost može prodati smanjuje se za 10% od prethodne vrijednosti. Razlučni povjerilac može preuzeti nepokretnost ukoliko ne uspije javna prodaja, ako to nije suprotno interesima drugih povjerilaca. O zahtjevu za preuzimanje nepokretnosti odlučuje stečajni sudija. Za prodaju nepokretnosti neposrednom pogodbom potrebna je saglasnost razlučnog povjerioca.

Iz dijela dobijenog prodajom koji pripada razlučnom povjeriocu izdvaja se 10% za stečajnu masu, a ako stvarni troškovi budu viši od paušalne stope od 10% vrijednosti prodate nepokretnosti, određuju se troškovi u stvarnoj visini. 
Stečajni zakon Republike Srpske i Stečajni zakon Brčko distrikta BiH propisuju i prodaju stečajnog dužnika kao pravnog lica i o toj prodaji odlučuje skupština povjerilaca. Stečajni upravnik je dužan obavijestiti razlučne povjerioce o prodaji stečajnog dužnika kao pravnog lica. Ako se razlučni povjerioci protive prodaji stečajnog dužnika kao pravnog lica, sud može odlučiti da se predmeti na kojima postoji razlučno pravo prethodno izdvoje i unovčavaju po pravilima prinudnog izvršenja ili odrediti druge mjere zaštite razlučnih povjerilaca. Stečajni upravnik je dužan izvršiti procjenu vrijednosti pravnog lica, kao i vrijednost stvari ili dijela stvari na kojoj postoji razlučno pravo.
4.8  Namirenje povjerilaca
Da bi uopće moglo doći do namirenja povjerilaca, povjerioci su dužni prijaviti pismeno svoja potraživanja stečajnom sudu u dva primjerka s dokazima o osnovanosti potraživanja. Zakon je propisao da se u prijavi navodi:

· naziv preduzeća i sjedište odnosno ime, prebivalište ili boravište povjerioca,
· broj žiro-računa ili nekog drugog računa povjerioca.

Ako se prijavljuju potraživanja u kojima je u toku parnični postupak, u prijavi se navodi sud pred kojim se vodi postupak i broj predmeta.






Razlučni povjerioci označavaju u prijavi dio imovine stečajnog dužnika na koji se odnosi njihov zahtjev i iznos do kojeg njihovo potraživanje po predviđanju neće biti pokriveno tim razlučnim pravom.

Stečajni upravnik je dužan sastaviti popis svih potraživanja zaposlenika i ranijih zaposlenika  stečajnog dužnika dospjelih do otvaranja stečajnog postupka i predočiti im na potpis prijavu njihovih potraživanja u dva primjerka, a zaposlenici i raniji zaposlenici mogu prijaviti razliku svojih potraživanja ako smatraju da popisom stečajnog upravnika njihova potraživanja nisu u cijelosti obuhvaćena.

Stečajni sud ima obavezu da sačini tabelu prijavljenih potraživanja i da je zajedno s priloženim prijavama i ispravama izloži u službenim prostorijama suda na uvid svim učesnicima najmanje osam dana prije ročišta za ispitivanje.

Stečajni sudija je taj koji ispituje prijavljena potraživanja na ročištu za ispitivanje potraživanja, a stečajni upravnik je taj koji se mora izjasniti (a ne stečajni sudija) da li potraživanja priznaje ili osporava, dok stečajni sudija unosi u listu s tabelom bilješku o rezultatu ispitivanja i ko je uložio prigovor. 

Što se tiče razlučnih povjerilaca, ako prijavljuju svoja potraživanja kao stečajni povjerioci, stečajni upravnik može utvrditi takva potraživanja određujući da takav povjerilac mora dokazati u kojoj mjeri dobro koje služi za osiguranje nije dovoljno za namirenje.

Na ročištu, ako je stečajni upravnik osporio neko potraživanje, povjerioci se upućuju da pokrenu parnicu radi utvrđenja osporenog potraživanja, a ako je osporeno potraživanje koje ima izvršni naslov, stečajni upravnik je dužan da dokaže osnovanost osporavanja. Parnica se mora pokrenuti u roku od trideset dana od ročišta za ispitivanje na kojem je potraživanje osporeno.

Pravosnažna odluka kojom se utvrđuje potraživanje i njegov isplatni red ili kojom se neki prigovor proglašava osnovanim ima dejstvo prema stečajnom upravniku i svim stečajnim povjeriocima.
Nakon ročišta za ispitivanje, stečajni upravnik može početi s namirenjem stečajnih povjerilaca, što znači da stečajni upravnik može vršiti djelimične diobe zavisno od pristizanja sredstava, ali je obavezan prije svake diobe tražiti saglasnost odbora povjerilaca ili skupštine povjerilaca ako odbor povjerilaca nije uspostavljen. Stečajni upravnik je dužan javno objaviti iznos stečajne mase koji mu stoji na raspolaganju za diobu i iznos potraživanja.
4.9   Glavna dioba
Stečajni sudija određuje ročište za glavnu diobu i daje saglasnost na glavnu diobu.

Stečajni sudija zajedno s povjeriocima i stečajnim upravnikom razmatra prijedlog diobe.

Povjerioci mogu iznositi prigovore na glavnu diobu. Na ročištu za glavnu diobu prijedlog diobe može se mijenjati ili dopunjavati, te ako nema prijedloga za izmjenu ili dopunu ili nakon što su usvojeni, sudija daje saglasnost na prijedlog diobe. Za stečajnog upravnika na ročištu za glavnu diobu postoji još i obaveza da položi završni račun i izvještaj.

Nakon date saglasnosti, stečajni upravnik obavlja diobu i stečajnom sudu podnosi dokaz o obavljenoj diobi. Kod ročišta za glavnu diobu važno je napomenuti da stečajni sudija mora obratiti pažnju na rok s obzirom na to da između objave poziva za ročište za glavnu diobu i njegovog održavanja mora proći najmanje 15, a najviše 30 dana.
4.10   Zaključenje stečajnog postupka

Stečajni sudija stečajni postupak zaključuje nakon glavne diobe zbog nedostatka stečajne mase i nakon prijave nedovoljnosti stečajne mase.

Nakon završetka glavne diobe, stečajni sudija odmah donosi rješenje o zaključenju stečajnog postupka i to se rješenje zajedno s razlozima mora objaviti u službenim novinama.

Stečajni sudija rješenjem određuje da se stečajni dužnik briše iz sudskog registra.

Nakon zaključenja stečajnog postupka, mogu se desiti i sljedeće situacije: moguće je da se pronađe i naknadna imovina, da se ispune uvjeti za podjelu zadržanih iznosa i da se iznosi koji su plaćeni vrate nazad u stečajnu masu.

Prijedlog za naknadnu diobu mogu podnijeti stečajni upravnik, stečajni povjerioci ili sud po službenoj dužnosti. 

U slučaju da stečajni sudija odbije prijedlog za naknadnu diobu rješenjem, na to rješenje predlagač može uložiti žalbu.
Nakon što sud odredi naknadnu diobu rješenjem, stečajni upravnik provodi je prema diobnom popisu, a sudu polaže račun.

Stečajni postupak sud zaključuje i u slučaju nedostatka stečajne mase ukoliko stečajna masa nije dovoljna ni za pokriće troškova postupka, osim ako se predujmi dovoljno novčanih sredstava.

Stečajni sudija će zaključiti stečajni postupak i nakon prijave nedovoljnosti stečajne mase čim stečajni upravnik izvrši diobu stečajne mase, kojom prilikom je on dužan posebno položiti račun stečajnom sudiji.

Stečajni upravnik je dužan obaveze stečajne mase kod prijave nedovoljnosti stečajne mase izmirivati utvrđenim redoslijedom, prvo se namiruju troškovi stečajnog postupka, zatim dugovi stečajne mase koji su zasnovani nakon prijave nedovoljnosti stečajne mase, a koji ne ulaze u troškove (u koje se ubrajaju: obaveze iz dvostrano obavezujućih ugovora, čije je ispunjenje izabrao stečajni upravnik, iz trajnog obligacionog odnosa nakon prvog termina u kojem je stečajni upravnik mogao nakon prijave nedovoljnosti otkazati taj odnos, iz trajnog obligacionog odnosa ako je stečajni upravnik nakon prijave nedovoljnosti zahtijevao protuuslugu za stečajnu masu) te ostali dugovi stečajne mase.

Stečajni sud može i obustaviti stečajni postupak i to na prijedlog stečajnog dužnika u slučaju da stečajni dužnik pruži osiguranje da nakon obustave neće nastupiti platežna ili prijeteća platežna nesposobnost, ako se učini vjerovatnim nepostojanje razloga za otvaranje stečajnog postupka, kao i na prijedlog stečajnog dužnika ako on nakon isteka roka za prijave potraživanja pribavi saglasnost svih stečajnih povjerilaca koji su prijavili svoja potraživanja. 

Stečajni sudija je dužan javno objaviti rješenja o zaključenju stečajnog postupka i rješenja o obustavi stečajnog postupka kao i razlozima njegovog zaključenja i obustave.

U Zakonu o stečajnom postupku u Republici Srpskoj i u Zakonu o stečajnom postupku Brčko distrikta BiH propisano je da se nakon okončanja stečajnog postupka vrši i arhiviranje dokumentacije nakon provedenog stečajnog postupka u skladu s propisima o arhivskoj djelatnosti, te da troškovi arhiviranja padaju na teret stečajne mase. 
5. EFIKASNO POSTUPANJE
Efikasno provođenje stečajnog postupka značajno je za efikasno funkcioniranje tržišta u cjelini pa stoga ekonomski neefikasne firme ne treba spašavati.

Pozitivna strana odstranjivanja poslovno neuspješnih firmi s tržišta omogućava efikasno poslovanje onih firmi koje imaju resurse za opstanak.

Vrijeme je jedan od najvažnijih elemenata stečajnog postupka.

Nerijetke su situacije da firme duže vrijeme nisu sposobne za plaćanje i izvršenje svojih obaveza a da interes za pokretanje stečajnog postupka ne pokazuju niti sam dužnik a niti povjerioci.

Svako odugovlačenje s pokretanjem i završetkom stečajnog postupka ima za posljedicu smanjenu mogućnost visoke stope namirenja povjerilaca. 

Odredba člana 6. stav 1. Evropske konvencije za zaštitu ljudskih prava i osnovnih sloboda (u daljnjem tekstu: Evropska konvencija) sadrži postulat o pravu na pravično suđenje i glasi:

„Svako, tokom odlučivanja o njegovim građanskim pravima i obavezama ili o krivičnoj optužbi protiv njega, ima pravo na pravičnu i javnu raspravu u razumnom roku pred nezavisnim i nepristrasnim sudom, obrazovanim na osnovu zakona.”

Ocjena o tome da li jedan postupak predugo traje zasniva se na vremenu u kojem se taj postupak vodi, počev od njegovog pokretanja.

U dugogodišnjoj praksi Evropskog suda za ljudska prava utvrđeni su standardi/kriteriji za ocjenu da li su rokovi razumni, a to su:

· složenost predmeta,
· ponašanje pokretača postupka,
· ponašanje nadležnih organa,
· značaj postupka za njegovog pokretača.

Pored navedenih standarda Evropskog suda za ljudska prava, kao mjerilo za ocjenu razumnog roka trajanja postupka treba uzeti i poštivanje procesnih prava i obaveza, poštivanje redoslijeda u rješavanju predmeta kao i zakonske rokove za zakazivanje ročišta i izradu odluka. 

Standard „složenosti” jednog  postupka nije definiran, tako da se u procjeni složenosti jednog predmeta rukovodi svim okolnostima samog predmeta (broj učesnika u postupku, obimnost dokaznog materijala, brojnost zahtjeva o kojima treba odlučivati i sl.).

Stečajni postupak nije takva vrsta postupka u kojem se odlučuje/presuđuje o zahtjevima stranaka, no praksa Evropskog suda za ljudska prava dokazuje da ima mjesta primjeni odredbe člana 6. stav 1. Evropske konvencije i u stečajnom postupku (predmet: Ismeta Bačić protiv Hrvatske, br. 43595/06 od 19. 6. 2008. g.).

Stečajni postupak, bez ikakve sumnje, predstavlja izuzetno složen postupak.

Ono što stečajni postupak čini složenim jeste:

· njegova formalnost sa izraženom složenom stečajnom procedurom, 

· više organa tog postupka, 

· supsidijarna primjena pravila nekih drugih postupaka (parnični, izvršni), 

· nemogućnost utjecaja na razumno trajanje postupaka u sporovima proizašlim iz stečajnog postupka ili u vezi s njim u kojima je stranka stečajni dužnik, što sve utječe na vrijeme trajanja i završetak tog postupka. 

U smislu citirane odredbe člana 6. stav 1. Evropske konvencije, „razuman rok” počinje teći pokretanjem postupka i završava se njegovim okončanjem. 

U određenim slučajevima na „razuman rok” okončanja jednog postupka mogu utjecati i određene okolnosti nastale prije njegovog pokretanja.

Praktično gledano, kada je u pitanju stečajni postupak i njegovo efikasno provođenje, treba razlikovati period prije podnošenja prijedloga za otvaranje stečajnog postupka i period nakon podnošenja prijedloga, te prepoznati razloge, objektivne i subjektivne, koji dovode do zastoja ili odugovlačenja ove vrste sudskog postupka. 
5.1  Predstečajni period
Nerijetke su situacije da firme duže vrijeme nisu sposobne za plaćanje i izvršenje svojih obaveza a da interes za pokretanje stečajnog postupka ne pokazuju niti sam dužnik a niti povjerioci.

Umjesto pokretanja stečajnog postupka, uprava firmi u finansijskim problemima preduzima korake kojima se ta neizbježna mjera samo odlaže, pa se tako poseže za novim zaduženjima kako bi se izmirile ranije obaveze uz zalaganje imovine ili se produžava vrijeme plaćanja obaveza što dovodi do toga da obaveze samo rastu i povećava se broj tužbi za plaćanje obaveza.

Stečajni postupak koji je blagovremeno i na vrijeme pokrenula uprava firme imat će za posljedicu veći stepen namirenja povjerilaca, kraće trajanje stečajnog postupka i manje troškove njegovog provođenja te manji broj sporova proizašlih iz stečaja i u vezi s njim. 

Osigurani povjerioci i povjerioci s pravima na izdvajanje predmeta iz stečajne mase nemaju posebnog interesa za pokretanje stečajnog postupka i izlaganje troškovima pokretanja istoga, jer svoja osigurana prava i prava na izdvajanje mogu ostvarivati i u drugim vrstama sudskih postupaka (izvršni postupak).

Za razliku od njih, neosigurani povjerioci (stečajni povjerioci) postavljaju pitanje svrhe pokretanja stečajnog postupka koje će dovesti u pitanje vrijednost njihovog namirenja, imajući u vidu da je svrha stečajnog postupka ravnomjerno namirenje povjerilaca („dobit ću manje nego što imam”) s jedne strane, a s druge strane jasno je da održavanje stanja „status quo” ima za posljedicu daljnje pogoršanje poslovanja a time i manjeg očekivanog namirenja.

Upravo veliki vremenski razmak između nastupanja uvjeta za stečaj i trenutka podnošenja prijedloga za otvaranje stečajnog postupka, tačnije prekasno podnošenje prijedloga za otvaranje stečajnog postupka ima za posljedicu da se u toku samog postupka javljaju što objektivni što subjektivni razlozi koji odugovlače efikasno okončanje stečajnog postupka. 

Zakonska regulativa detaljno propisuje uvjete i način pokretanja stečajnog postupka, tako da bi postupanje u skladu s propisima svakako imalo za posljedicu ostvarenje svrhe stečajnog postupka – namirenje povjerilaca u što većem procentu kao primarni cilj, te eventualno osiguranje uvjeta za nastavak poslovanja kao sekundarni cilj. 

5.2   Razlozi koji dovode do zastoja i odugovlačenja stečajnog postupka
Stečajni postupak je hitan i provodi se tako da omogući ostvarivanje najveće moguće vrijednosti imovine stečajnog dužnika i najvećeg mogućeg stepena namirenja povjerilaca stečajnog dužnika, u što kraćem vremenu i sa što manje troškova.

Hitnosti stečajnog postupka doprinosi i odsustvo prava na povrat u prijašnje stanje, ponavljanje postupka i reviziju.

Trajanje stečajnog postupka vezuje se za vremenski period koji prođe od otvaranja stečajnog postupka pa do njegovog zaključenja i svakako utječe na kvalitet stečajnog postupka. 

5.2.1  Objektivni razlozi

S ciljem efikasnijeg rješavanja stečajnih postupaka i smanjenja dužine trajanja tih predmeta pred sudovima, VSTV BiH je na sjednici održanoj 5. marta 2014. donio odluku da sudovi nadležni za rješavanje stečajnih predmeta sačine akcioni plan rješavanja svakog pojedinačnog neriješenog stečajnog predmeta a da svi sudovi sačine planove rješavanja predmeta proizašlih iz stečajnog postupka. 

U skladu sa zaključkom Vijeća s navedene sjednice, Stalna komisija je izradila obrasce za akcione planove rješavanja stečajnih predmeta.
Analiza akcionih planova sudova o razlozima nerješavanja stečajnih predmeta ukazuje na sljedeće objektivne razloge:

a)  nemogućnost prodaje imovine stečajnog dužnika zbog nepostojanja interesa za kupovinu iste ili ekonomske situacije odnosno stanja tržišta uz uvjet da se preduzimaju sve razumne mjere kako bi se u konkretnim ekonomskim okolnostima došlo do unovčenja imovine,  te trajanja  druge vrste postupaka (parnični i upravni postupci) u vezi s imovinom;
b) veliki broj postupaka proizašlih iz stečaja ili u vezi s njim (parnični, upravni postupci) i potrebno vrijeme za njihovo rješavanje.
U objektivne razloge dugotrajnosti stečajnih postupaka treba još dodati:

· zakonska rješenja kojima se, praktično, preduzećima otvaraju mogućnosti da izbjegavaju svoje obaveze prema povjeriocima osnivanjem novih preduzeća kada postojeće preduzeće propadne;
· nepotpunu i lošu poslovnu dokumentaciju stečajnih dužnika te nedostatak podataka ili evidencija ili netačne podatke i evidencije o imovini u knjižnoj i vanknjižnoj svojini;
· mali broj pokušaja reorganizacije stečajnih dužnika.
5.2.2   Subjektivni razlozi

Subjektivni razlozi dugotrajnosti stečajnih postupaka vezuju se za:

Problem u radu stečajnih sudija

Zakonska i podzakonska regulativa detaljno propisuje tok stečajnog postupka, kao po svojoj prirodi hitnog postupka.

Stečajni sudija je taj koji prati procesni dio provođenja stečajnog postupka pa u tom smislu od stečajnog sudije i zavisi procesna kontrola predmeta.

Problem vezan za rad stečajnog sudije može nastati uslijed:
· nepoštovanja zakonom definiranih rokova za provođenje i preduzimanje ključnih procesnih radnji, kao i za donošenje odluka u stečaju;
· nedovoljne edukacije sudija o stečajnom postupku, što ima za posljedicu da stečajne sudije za stečajne upravnike imenuju one u koje imaju povjerenje, a što dalje dovodi do toga da neki stečajni upravnici vode više stečajnih postupaka u odnosu na druge; 

· ograničenog znanja o ekonomskim pojmovima, poslovnim transakcijama i privrednim praksama; 

· nepripremljenosti i odsustva vještine rukovođenja i kontrole skupštinom povjerilaca, što može imati za posljedicu da se ista okonča bez donošenja važnih odluka za tok stečajnog postupka;
· opterećenosti stečajnog sudije drugim vrstama predmeta; 

· stalnog premještanja sudija s drugih referata na stečajni referat.
Problem u radu stečajnih upravnika – efikasan nadzor

Stečajni upravnik je najvažniji operativni organ stečajnog postupka od kojeg zavisi uspješno provođenje stečajnog postupka.

Međutim, u praksi se javljaju problemi vezani za njihov rad kao što su nedovoljna stručnost,  educiranost, nedovoljna odgovornost u radu, dolazak iz različitih profesija, površan rad s jedne strane, a s druge strane rad stečajnog upravnika nerijetko je izložen pritiscima od strane povjerilaca stečajnog dužnika, radnika, raznih interesnih grupa koji su često suprotstavljeni, što može direktno utjecati i na efikasnost cjelokupnog stečajnog postupka.

Glavna uloga stečajnog upravnika je očuvanje vrijednosti stečajne mase i što veći stepen namirenja povјerilaca u što kraćem vremenskom periodu.

Stečajni sudija i odbor povjerilaca vrše nadzor nad radom stečajnih upravnika uvidom u izvještaje i drugu dokumentaciju koju je stečajni upravnik dužan dostavljati u skladu sa zakonom i drugim propisima kojima se uređuje stečajna materija. 

Efikasan nadzor nad radom stečajnih upravnika ostvaruje se naročito kroz analizu:

· blagovremenosti popisa i procjene imovine stečajnog dužnika;
· ispitivanja prijavljenih potraživanja i izrade liste potraživanja;
· stanja na računu stečajnog dužnika;
· troškova stečajnog postupka i obaveza stečajne mase;
· unovčenja stečajne mase i vođenja računa o najpovoljnijem namirenju povjerilaca;
· pribavljanja propisanih saglasnosti i odobrenja.
Ako se u vršenju nadzora nad radom stečajnih upravnika uoči mogućnost postojanja nepravilnosti u radu, bez odgađanja se ima pristupiti ispitivanju rada stečajnog upravnika, koje može rezultirati ili nalaganjem otklanjanja nepravilnosti u radu ukoliko su takve prirode da nemaju štetnih posljedica po sam postupak stečaja ili njegovim razrješenjem. 

Odugovlačenje postupka uzrokovano inertnošću povjerilaca te ispitivanjem prijavljenih potraživanja u stečajnom postupku

Svrha vođenja stečajnog postupka jeste namirenje povjerilaca te su stoga oni ti koji odlučuju o samom stečajnog postupku kroz organe stečajnog postupka – odbor povjerilaca i skupštinu povjerilaca.

Problem u praksi predstavlja to što se povjerioci često ponašaju nezainteresirano ili pasivno tokom stečajnog postupka i ne žele preuzeti aktivnu ulogu u cilju osiguranja što većeg stepena zaštite svojih interesa, prepuštajući stečajnom upravniku da „nosi posao” uslijed čega su isti praktično prepušteni sposobnostima stečajnog upravnika, imajući u vidu da stečajni sudija nema mogućnosti da za njih vodi cijeli postupak, dok istovremeno daleko češće pišu predstavke i prigovore na rad što suda, što stečajnog upravnika. 

Problem razumnog roka trajanja stečajnog postupka, kao posebnog sudskog postupka, opterećen je delikatnim odnosima stečajnog dužnika i njegovih povjerilaca.

Potraživanje stečajnog povjerioca koje je prijavljeno u stečajnom postupku može osporiti stečajni upravnik ili drugi povjerilac, gdje su, nerijetko, ta osporavanja paušalna i neargumentirana,  pod izgovorom „opreza radi”, s ciljem izlaganja nepotrebnim parničnim troškovima (npr. troškovi punomoćnika advokata, vještaka i sl.) i namjernog odugovlačenja postupka, što ima za posljedicu sudsko upućivanje na parnicu radi utvrđivanja osnovanosti prijavljenog potraživanja odnosno osnovanosti osporavanja prijavljenog potraživanja, pa time i odugovlačenja okončanja stečajnog postupka do završetka parnice. 

Nemogućnost da stečajni upravnik utječe na razumno trajanje postupaka u sporovima proizašlim iz stečaja ili u vezi s njim predstavljaju teško razrješiv problem ostvarenja principa hitnosti stečajnog postupka.

Odugovlačenje stečajnog postupka uslijed vođenja parnica moguće je, ako ne spriječiti, onda svakako svesti na najkraću moguću vremensku mjeru, prioritetnim rješavanjem predmeta proizašlim iz stečaja i u vezi s njim. 

U skladu sa zaključkom VSTV BiH na sjednici održanoj 5. marta 2014. g.,  Stalna komisija je izradila obrasce i za planove rješavanja predmeta proizašlih iz stečaja i u vezi s njim, koji se ažuriraju na polugodišnjem osnovu i dostavljaju Stalnoj komisiji i Jedinici za efikasnost pravosuđa. 

Obaveza izrade planova rješavanja predmeta proizašlih iz stečajnog postupka ustanovljena je upravo s obzirom na činjenicu da na dužinu trajanja stečajnih predmeta utječe i rješavanje drugih predmeta koji su u vezi sa stečajnim postupkom. 

6. REORGANIZACIJA PREDUZEĆA
Posebna napomena:

S obzirom na to da postoje određene razlike u Zakonu o stečaju Republike Srpske („Službeni glasnik Republike Srpske”, br. 16/2016), Zakonu o stečaju Brčko distrikta BiH („Službeni glasnik Brčko distrikta BiH”, br. 16/2019) i u Zakonu o stečajnom postupku u FBiH („Službene novine Federacije BiH”, br. 29/03, 32/04, 42/06 i 52/18), one će posebno biti naznačene ako nisu propisane u sva tri zakona.
6.1  Pojam reorganizacije
Stečajni postupak se provodi radi grupnog namirenja povjerilaca stečajnog dužnika unovčenjem njegove imovine i podjelom prikupljenih sredstava povjeriocima.

U toku stečajnog postupka može se provesti i reorganizacija stečajnog dužnika radi uređivanja pravnog položaja stečajnog dužnika i njegovog odnosa prema povjeriocima, a naročito radi nastavka njegovog poslovanja.

Reorganizacija stečajnog dužnika dakle podrazumijeva mogućnost nastavka poslovanja stečajnog dužnika iako je protiv njega pokrenut stečajni postupak.

Reorganizacija se postiže putem potvrde predloženog plana reorganizacije. O nastavku poslovanja odnosno reorganizaciji odlučuju isključivo povjerioci.

Cilj stečajnog postupka je što sveobuhvatnija dioba i namirenje povjerilaca stečajnog dužnika. Pitanje koje se postavlja jeste koji je bolji način namirenja povjerilaca: bez odlaganja, putem prodaje dužnikove imovine i diobe prihoda ostvarenih prodajom te imovine ili postepenom reorganizacijom i oporavljanjem dužnikove platežne sposobnosti. 

Iskustva iz razvijenih zemalja potvrđuju činjenicu da povjerioci, u odgovarajućim slučajevima, ostvaruju bolje namirenje svojih potraživanja putem postepenog namirenja kroz potvrđeni plan reorganizacije nego što bi mogli očekivati u situaciji kada je dužnikovo poslovanje obustavljeno. U povoljnijim okolnostima rehabilitirani dužnik će biti u mogućnosti namiriti potraživanja povjerilaca, a bit će u prilici da nastavi poslovne odnose s povjeriocima. Pružanje mogućnosti preduzeću koje je zapalo u finansijske poteškoće da se reorganizira i nastavi proizvodnju robe ili pružanje usluga, da održi postojeće ugovore s dobavljačima i zakupodavcima, otplaćuje postojeće i novonastale dugove te aktivno učestvuje na određenom tržištu može više doprinijeti ekonomiji društva u cjelini nego gašenje preduzeća. 

Već na izvještajnom ročištu stečajni upravnik je dužan prezentirati sveobuhvatan izvještaj, u kojem se mora izjasniti postoje li izgledi da se poslovanje stečajnog dužnika nastavi u potpunosti ili djelimično, postoji li mogućnost za reorganizaciju i koje bi posljedice u tom slučaju nastupile po namirenje povjerilaca. Na osnovu tog izvještaja povjerioci će odlučiti da li da privremeno nastave poslovanje stečajnog dužnika i, ako da, naložit će stečajnom upravniku da pripremi plan reorganizacije, određujući cilj koji se planom reorganizacije ima postići.

U Zakonu o stečajnom postupku Republike Srpske propisano je da stečajni dužnik može podnijeti stečajni plan zajedno s prijedlogom za otvaranje stečajnog postupka, a može to učiniti i u toku stečajnog postupka, ako to nije mogao učiniti prilikom podnošenja prijedloga za otvaranje stečajnog postupka i ako dobije saglasnost skupštine povjerilaca. Nakon otvaranja stečajnog postupka, stečajni plan imaju pravo sudu da podnose stečajni upravnik i stečajni dužnik pojedinac.

Zakon o stečajnom postupku navodi opcije koje mogu biti obuhvaćene planom, a to su:
· ostavljanje stečajnom dužniku sve ili dijela njegove imovine radi nastavljanja poslovanja stečajnog dužnika;
· prenošenje cjelokupne ili dijela imovine na jedno ili više postojećih ili novih pravnih lica;
· spajanje s jednim licem ili više pravnih lica, odnosno pripajanje stečajnog dužnika drugom pravnom licu;
· prodaja cjelokupne ili dijela imovine, s razlučnim pravima ili bez njih;
· raspodjela cjelokupne ili dijela imovine povjeriocima;
· pretvaranje potraživanja povjerilaca u uloge (dionice);
· određivanje načina namirenja stečajnih povjerilaca;
· namirenje ili izmjena razlučnih prava;
· smanjenje ili odgoda isplata obaveza stečajnog dužnika;
· pretvaranje obaveza u kredite;
· izdavanje garancija ili drugih osiguranja za namirenje dugova;
· uređivanje odgovornosti preostalih nakon završetka stečajnog postupka;
· izdavanje novih akcija, itd.

6.2   Postupak reorganizacije
Pravo na podnošenje plana

Pravo na podnošenje plana nakon otvaranja stečajnog postupka imaju stečajni dužnik i stečajni upravnik, a stečajni plan može stečajni dužnik podnijeti zajedno s prijedlogom za otvaranje stečajnog postupka, a skupština povjerilaca može stečajnom upravniku naložiti  izradu stečajnog plana, u kojem slučaju je stečajni upravnik dužan taj plan podnijeti sudu u roku od 30 dana od dana održavanja skupštine povjerilaca, a sud pod određenim okolnostima može produžiti taj rok za još 30 dana.

Sa stečajnim upravnikom u izradi plana savjetodavno sarađuje odbor povjerilaca ako je osnovan i dužnik pojedinac.

U Zakonu o stečaju Republike Srpske i u Zakonu o stečaju Brčko distrikta propisano je da stečajni dužnik može podnijeti stečajni plan zajedno s prijedlogom za otvaranje stečajnog postupka, a može to učiniti i u toku stečajnog postupka, ako to nije mogao učiniti prilikom podnošenja prijedloga za otvaranje stečajnog postupka i ako dobije saglasnost skupštine povjerilaca. Nakon otvaranja stečajnog postupka, stečajni plan imaju pravo sudu da podnose stečajni upravnik i stečajni dužnik pojedinac.

Podnošenje plana

Prijedlog plana mora sadržavati pripremni osnov i osnov za provođenja.

Uz plan se prilažu i sljedeće isprave:
· pregled vrijednosti imovine; 
· popis dijelova imovine i obaveza koje bi trebalo ispuniti ako plan stupi na snagu u slučaju da se predviđa da će se povjerioci namiriti iz prihoda preduzeća;
· potrebno je prikazati i koji rashodi i prihodi se mogu očekivati u vremenskom periodu tokom kojeg bi se povjerioci mogli namiriti; 
· kao i redoslijed prihoda i izdataka kojim se garantira sposobnost preduzeća za plaćanje tokom tog vremenskog perioda.

Ako je stečajni upravnik (a ne stečajni dužnik) podnio plan reorganizacije kojim se predviđa da dužnik nastavi poslovanje, onda uz taj plan mora biti priložena i izjava dužnika i svih njemu lično odgovornih lica da žele nastaviti poslovanje u skladu s planom, a ako će određeni povjerioci dobiti udio u dužniku ili postati njegovi članovi, odnosno ostvariti pravo u djelatnosti dužnika, uz plan je potrebno priložiti izjavu o saglasnosti svakog od tih povjerilaca. 

Slično tome, ako je treće lice preuzelo obaveze prema povjeriocima za slučaj da stečajni plan bude odobren, planu treba priložiti i izjavu tog trećeg lica.

Ako su stečajnim planom predviđene statusne promjene stečajnog dužnika, planu se trebaju  priložiti i izjave pravnih lica koja će učestvovati u statusnim promjenama.

Ako se planom reorganizacije predviđa promjena vlasništva ili prava vlasništva nad imovinom, uz suštinski dio stečajnog plana potrebno je priložiti izjave saglasnosti svih zainteresiranih lica i dokumente koje treba upisati u zemljišne knjige ili druge odgovarajuće upisnike.

Zakon predviđa da osnov za provođenje sadrži odredbe o tome kako će se planom izmijeniti pravni položaj stečajnog dužnika i drugih učesnika u stečajnom postupku. 

Stečajni plan uključuje opis:  

· načina, vremena i iznosa do kojeg će povjerioci sa osiguranim pravima i druge vrste povjerilaca biti isplaćeni ili namireni na neki drugi način;
· konverzije potraživanja povjerilaca u kapital stečajnog dužnika; 

· novog zaduživanja stečajnog dužnika i vrste garancija koje će biti ponuđene svakoj od kategorija povjerilaca i novih investitora; 

· načina na koji će oni biti isplaćeni u cijelosti ili zaštićeni od šteta koje mogu biti rezultat primjene plana; 

· stepena do kojeg se dužniku može oprostiti njegov dug (otpisati); 
· načina kompenzacije koji se nudi svim kategorijama, te razlika u smislu raspodjele u slučaju likvidacije dužnika, finansijskih prognoza stečajnog dužnika i mjera koje se trebaju preduzeti da bi se povratila profitabilnost preduzeća dužnika;  

· načina izvršenja reorganizacije, posebno u vezi sa organizacijskim, upravljačkim, finansijskim, tehničkim i mjerama za smanjenje broja zaposlenih; 
· izvora finansiranja i finansijskog plana za primjenu stečajnog plana, uključujući povećanje temeljnog kapitala i duga, kao i svih drugih mjera koje je potrebno preduzeti. 

Učesnici u stečajnom planu 

Suštinski dio plana mora razvrstati posebne vrste povjerilaca u zasebne grupe.

Pritom treba razlikovati: 

· povjerioce s pravom odvojenog namirenja, ako plan zadire u njihova prava;
· stečajne povjerioce koji nisu nižeg isplatnog reda;
· stečajne povjerioce pojedinih nižih isplatnih redova, ako njihova potraživanja ne prestaju prema članu 150. Zakona o stečaju FBiH, odnosno članu 210. Zakona o stečaju RS-a;
· posebnu grupu čine zaposleni ako su stečajni povjerioci s potraživanjima koja nisu neznatna.

Povjerioci istog pravnog položaja mogu se svrstavati u grupe prema istovrsnosti istih privrednih interesa, a u planu će se navesti kriteriji za razvrstavanje. 

U svakom slučaju, svi povjerioci u jednoj kategoriji moraju biti tretirani na isti način, osim ako se svi povjerioci u toj kategoriji pismeno izjasne o drugačijem tretmanu pojedinih povjerilaca. U tom slučaju saglasnost povjerioca mora biti priložena uz plan.

Štaviše, ništavan je svaki dogovor stečajnog upravnika, dužnika i drugih lica s pojedinim učesnicima kojim se tim učesnicima za njihovo ponašanje pri glasanju ili inače u vezi sa stečajnim postupkom garantira pogodnost koja stečajnim planom nije predviđena. 

Svrha ovih odredbi je da spriječe predlagača plana reorganizacije da na nepodesan način dobije odobrenje plana, dijeleći kategorije na taj način da ih u planu vještački razdvoji ili spoji s posebnim kategorijama, izolirajući povjerioce koji se ne slažu s njegovim razvrstavanjem. 

Tretirajući svaku zasebnu kategoriju povjerilaca, stečajni plan mora opisati način na koji će se taj plan odraziti na određene kategorije. Ako plan umanjuje mogućnost ostvarivanja prava razlučnih povjerilaca, u planu se mora navesti način na koji će razlučni povjerioci biti namireni, na koliko dugo će njihovo namirenje biti odloženo kao i sve druge odredbe koje utječu na interese razlučnog povjerioca. Što se tiče stečajnih povjerilaca koji nisu povjerioci nižeg isplatnog reda, u planu se mora navesti u kojem su procentu potraživanja njihove kategorije zapravo reducirana, vrijeme kada će njihova potraživanja biti izmirena, osiguranja i sve druge odredbe koje utječu na interese povjerilaca ove kategorije. 

Što se tiče stečajnih povjerilaca nižeg isplatnog reda, čim se plan potvrdi, smatrat će se da su njihova potraživanja prestala, izuzev kada plan izričito određuje drugačiji ishod.

Kada se plan reorganizacije izvrši prema povjeriocima navedenim u potvrđenom stečajnom planu, stečajni dužnik se oslobađa svojih preostalih obaveza prema tim povjeriocima. 

To oslobađanje se, također, odnosi na ličnu odgovornost članova javnih privrednih društava, komanditnih društava, društava s neograničenom solidarnom odgovornošću. 

Prije nego što se plan reorganizacije prezentira povjeriocima, stečajni sudija mora pregledati plan kako bi provjerio da li je plan u skladu sa zakonom i da li zadovoljava minimalnu vjerovatnoću uspjeha. Stečajni sudija će odbaciti plan u sljedećim situacijama:

· ako nisu poštovani propisi o pravu na podnošenje i sadržaju plana, te ako podnosilac plana taj nedostatak ne može otkloniti ili ga ne otkloni unutar primjerenog roka koji mu je sud odredio;
· ako očito nema izgleda da plan koji je stečajni dužnik podnio povjerioci prihvate ili sud potvrdi;
· ako se prava koja bi učesnici trebali steći prema osnovu za provođenje plana koji je stečajni dužnik podnio očito ne mogu ostvariti;
· ako je dužnik u stečajnom postupku već podnio stečajni plan koji su povjerioci odbili, koji sud nije potvrdio ili koji je dužnik povukao nakon javnog zakazivanja ročišta za raspravljanje o planu, sud će odbaciti novi plan stečajnog dužnika ako to odbacivanje zatraži stečajni upravnik, uz saglasnost odbora povjerilaca. Protiv rješenja kojim se stečajni plan odbacuje podnosilac plana ima pravo na žalbu. 

Ako stečajni sudija ne odbaci stečajni plan u potpunosti zbog jednog od prethodno navedenih razloga, stečajni sud će zatražiti da se u roku od 30 dana o planu izjasne sljedeća lica: odbor povjerilaca, ako je osnovan, i dužnik, ako je plan podnio stečajni upravnik, ili stečajni upravnik, ako je plan podnio stečajni dužnik i po nalogu suda, organ uprave nadležan za predmet poslovanja stečajnog dužnika ili nadležna privredna komora. Stečajni plan se sa svim svojim prilozima i prispjelim izjašnjenjima izlaže u sudskoj pisarnici na uvid učesnicima. 

Zakon o stečaju Republike Srpske i Zakon o stečaju Brčko distrikta BiH propisuju da ako stečajni plan ne bude odbačen, sud traži da se o njemu u roku od 15 dana od dana dostavljanja izjasne:
· odbor povjerilaca, ako je osnovan;
· dužnik, ako je stečajni plan podnio stečajni upravnik;
· stečajni upravnik, ako je stečajni plan podnio stečajni dužnik;
· sud može pozvati organe uprave nadležne za predmet poslovanja stečajnog dužnika  i privrednu komoru da se izjasne o predloženom stečajnom planu.
Ročište za raspravljanje, glasanje i potvrđivanje stečajnog plana

Stečajni sud zakazat će ročište na kojem će se raspravljati i glasati o predloženom stečajnom planu. Ročište se mora održati u roku od 30 dana, kako bi se svim učesnicima dalo dovoljno vremena da razmotre stečajni plan i daju svoje komentare. U obavještenju o ročištu mora se naglasiti da će plan, kao i mišljenja i komentari u vezi s tim planom biti izloženi u službenim prostorijama stečajnog suda. Stečajni upravnik i stečajni povjerioci koji su prijavili potraživanja, razlučni povjerioci i stečajni dužnik moraju biti lično obaviješteni o datumu održavanja ročišta. Poziv na ročište mora sadržavati ili kopiju plana ili, ako sud tako odluči, kratak sadržaj plana.

Premda ročište za razmatranje stečajnog plana ne može biti održano prije ročišta za ispitivanje potraživanja, ta dva ročišta se mogu spojiti. U svakom slučaju, ročište za razmatranje stečajnog plana zamjenjuje izvještajno ročište, koje se također može spojiti sa ročištem za ispitivanje potraživanja. Pritom bi stečajni sudija morao obavijestiti učesnike o ovom rasporedu prilikom ili neposredno nakon donošenja odluke o otvaranju stečajnog postupka. 

Povjerioci mogu glasati o predloženom stečajnom planu u skladu s pravilima o utvrđivanju prava glasa u skupštini povjerilaca, koji u suštini omogućuje stečajnim povjeriocima čija potraživanja nisu osporena da glasaju ukoliko predstavljaju brojčanu većinu i većinu u pogledu iznosa potraživanja. Razlučni povjerioci mogu glasati samo kao stečajni povjerioci. Razlučni povjerioci imaju pravo glasa kao i stečajni povjerioci ako se odreknu svog prava na odvojeno namirenje.

Stečajni povjerioci mogu glasati samo kao stečajni povjerioci ako stečajni plan utječe na njihov interes i ako stečajni upravnik i drugi stečajni povjerioci ne osporavaju njihovo pravo glasa. Ako je pravo glasa stečajnog povjerioca osporavano, onda se u tom slučaju primjenjuju odredbe koje reguliraju glasačka prava takvih povjerilaca.  

Stečajni povjerilac na čije potraživanje stečajni plan nije utjecao, odnosno povjerilac kojeg stečajni plan nije oštetio, nema pravo glasa.

Na osnovu rasprave na ročištu stečajni sudija će utvrditi popis povjerilaca i prava glasa koja im pripadaju. Svaka grupa povjerilaca s pravom glasa odvojeno glasa o stečajnom planu.

Na ročištu, nakon razmatranja, ali prije glasanja, predlagač stečajnog plana može sadržajno izmijeniti pojedine odredbe stečajnog plana, o kojima se može glasati na istom ročištu. Svaka promjena u izmijenjenom stečajnom planu mora biti posebno naznačena. Stečajni sud može odrediti posebno ročište za glasanje o stečajnom planu, ne duže od 30 dana, isključivo radi izglasavanja stečajnog plana. Na ročište za glasanje pozivaju se svi povjerioci s pravom glasa i stečajni dužnik.

Na prvom ročištu za razmatranje predloženog stečajnog plana stečajni sud će povjeriocima s pravom glasa distribuirati glasačke listiće. Da bi se mogli prebrojati, ti listići moraju biti dostavljeni stečajnom sudu najkasnije 3 dana prije ročišta za glasanje. O tom roku povjerioci će biti obaviješteni tokom ročišta za glasanje. Smatrat će se da su povjerioci prihvatili stečajni plan ako je u svakoj grupi većina povjerilaca glasala za plan i ako zbir potraživanja povjerilaca koji su glasali za plan premašuje zbir potraživanja povjerilaca koji su glasali protiv tog da se plan prihvati. Međutim, u određenim okolnostima smatrat će se da je glasačka grupa prihvatila stečajni plan, iako unutar grupe nije postignuta potrebna većina. 

Posebno će se smatrati da je stečajni plan prihvaćen:

· ako povjerioci te grupe stečajnim planom nisu stavljeni u lošiji položaj od onoga u kojem bi bili da plana nema;
· ako povjerioci ove grupe, u srazmjernoj mjeri, ostvare ekonomsku korist primjenom plana u odnosu na druge strane, u situaciji kada niko od povjerilaca neće ostvariti korist veću od ukupnog iznosa svog potraživanja;
· ako nijedan povjerilac nižeg isplatnog reda, ukoliko nema plana, kao ni dužnik niti bilo koje lice izjednačeno s dužnikom neće ostvariti korist;
· ako nijedan povjerilac istog isplatnog reda, ukoliko nema plana, nije postavljen u bolji položaj u odnosu na povjerioce iz svoje grupe;
· ako je većina glasačkih grupa plan prihvatila s potrebnom većinom.

U suštini, ako predlagač stečajnog plana izbjegne diskriminatorne odredbe prilikom tretiranja različitih grupa povjerilaca, predloženi stečajni plan se može usvojiti većinskim glasovima svake pojedinačne grupe.

Ako u glasanju ne učestvuje niti jedan povjerilac pojedine grupe, smatrat će se da je ta grupa pristala na stečajni plan. Povjerioci čija prava nisu ugrožena, bilo razlučni ili stečajni, nemaju pravo glasa. Što se tiče povjerilaca nižih isplatnih redova koji su potraživanja i troškove učešća u stečajnom postupku prijavili naknadnim zahtjevom, smatrat će se da su te grupe prihvatile stečajni plan, ako plan oslobađa dužnika tih obaveza ili ako su oslobođeni prema članu 150. ZSP FBiH, odnosno 210. ZSP RS-a ili ako glavnica potraživanja tih povjerilaca neće biti u potpunosti namirena. Smatrat će se da je stečajni dužnik (uključujući akcionare i vlasnike drugih osnivačkih prava) dao svoj pristanak na stečajni plan ako on planu ne prigovori najkasnije na ročištu za glasanje pisano ili usmeno na zapisnik, član 172.1, čak iako je stečajni dužnik blagovremeno uložio prigovor na stečajni plan, taj se prigovor neće uzeti u obzir ako stečajni dužnik stečajnim planom nije stavljen u teži položaj od onog u kojem bi bio da plana nema, te ako niti jedan povjerilac ne dobija privrednu korist koja prelazi puni iznos njegovog potraživanja. 

Ipak, stečajni sudija je taj koji donosi konačnu odluku o stečajnom planu.

Nakon što stečajni plan prihvate povjerioci i nakon što na njega pristane stečajni dužnik, stečajni sud će odlučiti o tome hoće li plan potvrditi. 

Stečajni sudija će prije toga saslušati stečajnog upravnika, odbor povjerilaca, ako je osnovan i stečajnog dužnika. 


Rješenje kojim se stečajni plan potvrđuje ili kojim se potvrda uskraćuje proglašava se na ročištu za glasanje ili na posebnom ročištu koje će se održati u roku od 15 dana od dana donošenja rješenja.

Obavezni osnovi zbog kojih će sud odbaciti stečajni plan propisani su zakonom:

· ako je stečajnim planom predviđeno da se prije potvrde moraju izvršiti određene radnje ili ostvariti druge mjere i ako se te pretpostavke ne ispune ni nakon isteka primjerenog roka koji je odredio; 

· ako su bitno povrijeđeni propisi o njegovom sadržaju, obradi i prilozima o prihvatanju od povjerilaca i o pristanku stečajnog dužnika i ako te povrede nisu ispravljene; 

· ako je prihvatanje plana postignuto na nedopušten način, naročito stavljanjem u povoljniji položaj pojedinih povjerilaca; 

· ako na prijedlog povjerioca koji je prigovorio najkasnije na ročištu za glasanje, pisano ili usmeno na zapisnik, povjerilac dokaže da je stavljen u nepovoljniji položaj od onog u kojem bi bio da plana nema. 

Ako se stečajni plan potvrdi, sud će stečajnim povjeriocima koji su prijavili svoja potraživanja i razlučnim povjeriocima, upućujući ih na odluku o potvrdi plana, dostaviti kopiju plana ili sažetak njegovog kratkog sadržaja. 

Protiv rješenja kojim se stečajni plan potvrđuje ili se potvrda plana uskraćuje, povjerioci i stečajni dužnik imaju pravo na žalbu. 

Učinak potvrđenog stečajnog plana

Rješenje o potvrdi stečajnog plana je sveobuhvatno i djeluje prema svima od svoje pravosnažnosti. Potvrđeni stečajni plan je obavezujući za sve učesnike, uključujući stečajne povjerioce koji nisu prijavili svoja potraživanja kao i učesnike koji su se suprotstavljali tom planu. Ako je predviđeno zasnivanje, izmjena, prijenos ili ukidanje prava na dijelovima imovine, ili prijenos poslovnih udjela u nekom društvu s ograničenom odgovornošću, smatrat će se da su u rješenju sadržane izjave volje učesnika date u propisanom obliku. Nakon namirenja povjerilaca u skladu s uvjetima potvrđenog plana, stečajni dužnik i njegovi vlasnici oslobađaju se odgovornosti prema povjeriocima. 

Rješenje o potvrdi stečajnog plana štiti samo dužnika, ali ne i njegove sudužnike.

Rješenje o potvrdi stečajnog plana ne djeluje na prava stečajnih povjerilaca protiv sudužnika i dužnikovih jemaca, te na prava tih povjerilaca na dijelovima imovine koji ne spadaju u stečajnu masu, iako je stečajni dužnik oslobođen svoje obaveze prema sudužnicima, jemcima i drugim licima koja imaju pravo na povrat. 

Ako je na osnovu rješenja o potvrdi stečajnog plana namirenje potraživanja stečajnih povjerilaca odloženo ili je stečajni dužnik djelimično oslobođen obaveze na namirenje, odlaganje odnosno oslobođenje prestaje vrijediti u odnosu na onog povjerioca prema kojem je stečajni dužnik znatno zakasnio s ispunjenjem prihvaćenog plana. Smatrat će se da je stečajni dužnik znatno zakasnio s ispunjenjem plana ako nije platio dospjelu obavezu, iako ga je povjerilac pisano opomenuo i pritom mu odredio naknadni rok u trajanju od najmanje 15 dana. Ako se prije potpunog ispunjenja stečajnog plana nad imovinom stečajnog dužnika otvori novi stečajni postupak, odlaganje i otpust prestaju vrijediti u odnosu na sve stečajne povjerioce. Ako je neko potraživanje osporeno ili ako visina potraživanja razlučnog povjerioca koja će se odvojeno namiriti nije utvrđena, smatrat će se da stečajni dužnik kasni s ispunjenjem stečajnog plana, samo ako ne namiri potraživanje utvrđeno sudskim rješenjem ili ne doplati razliku premda ga je povjerilac pisano opomenuo i pritom mu za to odredio naknadni rok u trajanju od najmanje 15 dana. U svakom slučaju, ako dužnik kasni s ispunjenjem plana, stečajni povjerilac s prijavljenim, neosporavanim ili riješenim potraživanjima može pokrenuti izvršni postupak protiv stečajnog dužnika. Slično tome, ako stečajni dužnik kasni s ispunjenjem stečajnog plana, nenamireni povjerilac može ostvariti svoja prava iz ovog plana ako dokaže da je dužnik primio odgovarajuću opomenu i da je od dostave te opomene protekao rok koji je naknadno odredio stečajnom dužniku.

A kada povjerioci odobre stečajni plan, a sud ga potvrdi, i kada stečajni upravnik namiri nesporna potraživanja iz stečajne mase, te obezbijedi osiguranje za sporna potraživanja, stečajni sud će objaviti odluku o zaključenju stečajnog postupka, navodeći razloge za zaključenje. Sud će 15 dana unaprijed izvijestiti stečajnog dužnika, stečajnog upravnika i članove odbora povjerilaca o tome kada će nastupiti pravne posljedice zaključenja stečajnog postupka. Donošenjem rješenja o zaključenju stečajnog postupka prestaju službe stečajnog upravnika i članova odbora povjerilaca, osim ako  zakonom nije drugačije određeno. Stečajni dužnik ponovno stiče pravo slobodnog raspolaganja stečajnom masom ako ne postoje odredbe koje određuju nadzor nad ispunjenjem stečajnog plana.

Nadzor nad ispunjenjem plana

Rješenjem o potvrđivanju stečajnog plana može se predvidjeti da se, nakon zaključenja stečajnog postupka, vrši nadzor nad ispunjavanjem obaveza stečajnog dužnika prema povjeriocima u skladu s planom. Nadzor se proteže i na ispunjenje potraživanja koje povjerioci, u skladu s tim rješenjem, imaju prema privrednim društvima koja su osnovana nakon otvaranja stečajnog postupka radi preuzimanja ili daljnjeg vođenja preduzeća, ili pogona stečajnog dužnika - društvo preuzimalac. 

Rješenje stečajnog suda kojim je određen nadzor nad ispunjenjem stečajnog plana objavit će se zajedno s rješenjem o zaključenju stečajnog postupka, s tim što će se objaviti, ako su za to ispunjeni zakonski uvjeti, i lista poslova za koje je potrebna prethodna saglasnost stečajnog upravnika, visina predviđenog kreditnog okvira, te je li predviđen i nadzor nad društvom preuzimaocem. 

Troškove nadzora snosi stečajni dužnik ili njegov nasljednik. 

Kao što je predviđeno planom, stečajni sud, stečajni upravnik i odbor povjerilaca zadržavaju svoje ovlasti i provode nadzor nakon zaključenja stečajnog postupka. Tokom perioda nadzora, stečajni upravnik mora podnijeti godišnji izvještaj stečajnom sudu i odboru povjerilaca, ako takav postoji, u kojem će ih obavijestiti o izgledima ispunjenja stečajnog plana. Utvrdi li stečajni upravnik da se potraživanja čije se ispunjenje nadzire ne ispunjavaju ili ne mogu ispuniti, dužan je o tome, bez odlaganja, obavijestiti stečajni sud i sve povjerioce kojima, prema rješenju o potvrdi stečajnog plana, pripadaju zahtjevi protiv stečajnog dužnika ili društva preuzimaoca.

U osnovu, za provođenje stečajnog plana može se predvidjeti da će za valjanost određenih pravnih poslova stečajnog dužnika ili društva preuzimaoca tokom trajanja nadzora biti potrebna prethodna saglasnost stečajnog upravnika. Na radnje stečajnog dužnika preduzete bez saglasnosti stečajnog upravnika na odgovarajući način primjenjuju se odredbe zakona o pravnim radnjama stečajnog dužnika preduzetim nakon otvaranja stečajnog postupka mimo stečajnog upravnika. 

Provođenje stečajnog plana može, također, predvidjeti da dužnik ili društvo preuzimalac preuzme novi dug (kredit) tokom perioda nadzora, garantirajući tim povjeriocima status povjerioca višeg isplatnog reda nego što ga imaju stečajni povjerioci.

Ukupan iznos takvih zaduživanja smije prelaziti vrijednost predmeta imovine navedenih u pregledu imovine. Potraživanja povjerilaca iz ugovornih odnosa zasnovanih tokom trajanja nadzora imat će status nižeg isplatnog reda u odnosu na potraživanja za dugove nastale tokom nadzora. Ti prioriteti, prvenstveno troškovi nastali tokom provođenja nadzora, zatim potraživanja koja proizlaze iz ugovora zaključenih u tom periodu u odnosu na stečajne povjerioce važe samo u stečajnom postupku koji je otvoren nakon obustavljanja radnji nadzora. 

Stečajni sud mora donijeti odluku o ukidanju nadzora nakon što su potraživanja čije se ispunjenje nadzire ispunjena ili je njihovo ispunjenje osigurano, ili je od zaključenja stečajnog postupka prošlo tri godine, a nije podnesen prijedlog za otvaranje novog stečajnog postupka.

6.3   Razlozi malog broja pokušaja reorganizacije
Jedan od glavnih i možda i najvažnijih razloga veoma malog broja reorganizacija koje su proveli stečajni sudovi u našem društvu jeste činjenica da se stečajni postupci prekasno pokreću, kad društva dođu u situaciju da obaveze društva znatno premašuju imovinu preduzeća. 

Vlasnici i menadžeri preduzeća ponašaju se vrlo neodgovorno pa stečaj ne pokreću dok još ima šanse za reorganizaciju, čak, kada se izanaliziraju stečajni postupci u sudovima, može se primijetiti veliki broj rješenja koje sudovi donose u situaciji kad društvo nema uopće imovine ni za pokriće troškova postupka, što znači da je prijedlog podnesen a da društvo nema nikakve imovine, ili je prijedlog podnesen i društvo ima imovine, ali je ista opterećena razlučnim pravom pa društvo nema uopće imovine za namirenje drugih povjerilaca, prije svega radnika, kao ni povjerilaca općeg isplatnog reda.  

To znači da se stečaj ne pokreće na vrijeme kako bi se barem dijelom namirili povjerioci kroz unovčavanje stečajne mase, a o mogućoj reorganizaciji da i ne govorimo.

Razlog za nepodnošenje prijedloga za reorganizaciju, odnosno neprihvatanje mogućnosti sačinjavanja stečajnog plana u situaciji kad društva imaju velike obaveze, ali i dovoljno imovine da bi se reorganizacija eventualno mogla i provesti jeste nezainteresiranost, nepovjerenje povjerilaca koji smatraju da će do namirenja svog ili svojih potraživanja doći brže unovčavanjem imovine, pa ne daju mogućnost stečajnom upravniku ili stečajnom dužniku da naprave stečajni plan. 

Povjerioci se ne odlučuju da prihvate stečajni plan, odnosno na izvještajnom ročištu najčešće se odlučuju i donose odluku da se u stečajnom postupku unovčava imovina stečajnog dužnika jer smatraju da će ne samo brže nego i više namiriti kroz prodaju imovine. 

To znači da bi povjerioci prihvatili reorganizaciju društva, stečajni plan mora ponuditi veći modalitet namirenja nego što bi ostvarili kroz prodaju imovine. Što znači da stečajni plan mora sadržavati takav program namirenja koji bi bio prihvatljiv (dovoljno novčanih sredstava za namirenje – zadovoljavajući procent namirenja) i siguran, koji će povjeriocima dati garancije za njegovu uspješnu provodljivost.
Poseban status imaju privredna društva koja imaju veći udio državnog kapitala u strukturi kapitala. Kod takvih društava koja imaju velike obaveze prema poreskoj upravi, zaposlenicima i dobavljačima stečajni postupak se ipak ne pokreće na vrijeme, pa tako ni reorganizacija nije moguća. I kod tih društava razlog nepokretanja postupka je u neodgovornosti osnivača i lica koja zastupaju ta društva da na vrijeme podnesu prijedlog za otvaranje stečajnog postupka kada je još reorganizacija moguća; kao mogući razlog može biti i nepoznavanje materije, a najčešće su u pitanju različiti politički interesi. Tako da, iako se reorganizacija čini kao nešto što bi se trebalo pokrenuti, naprotiv društva se dovode do potpunog kolapsa, do sistemskog uništenja i rasparčavanja imovine i u tim slučajevima reorganizaciju nije moguće provesti na bilo koji način.

Slična situacija je i s javnim preduzećima koja posluju duži niz godina s gubicima, ali niko od nadležnih i ne pomišlja da pokrene stečaj. Tu se prvenstveno misli na preduzeća za prijevoz putnika, komunalna preduzeća, itd.
Kako animirati sve poslovne subjekte da na vrijeme podnose prijedlog za pokretanje stečajnog postupka pa samim tim u situaciji kada se prijedlog podnese na vrijeme da postoji mogućnost za reorganizaciju? 

Prije svega kroz zakonska rješenja.

Često puta je isticano da mora postojati veća odgovornost onih koji su dužni pokrenuti stečajni postupak, a kada to zakon predviđa.

Također, sudovi u praksi su često primali zahtjeve poreske uprave za odgodu pokretanja stečajnog postupka za 120 dana iz razloga vršenja kontrole poslovanja određenog subjekta, što znači da se moraju pronaći zakonska rješenja, jer porezne obaveze ne samo da treba da su blagovremeno utvrđene, već treba kroz zakonska rješenja omogućiti upravo i tom povjeriocu koji je najčešće i najveći povjerilac, a vrlo često kod društava koja pokreću stečajni postupak i jedini, da bude podnosilac prijedloga.

7. SMJERNICE ZA POBOLJŠANJE ORGANIZACIONIH VJEŠTINA I VJEŠTINA UPRAVLJANJA STEČAJNIM POSTUPKOM
Upravljanje postupkom je sudska radnja koja ima za cilj zakonito postupanje suda i svih ostalih učesnika u postupku, u vremenu i po sadržaju na način da se s uspjehom i ekonomično ostvari pravna zaštita. 

Stečajni zakoni jasno definiraju pojedine faze stečajnog postupka, rokove i opće principe postupanja sudija i ostalih njegovih organa (odbor povjerilaca i skupština povjerilaca).

Međutim, kada govorimo o stečajnom postupku, treba imati u vidu da je riječ o izuzetno složenoj pravnoj problematici, gdje se zbog zakonske formalnosti stečajnog postupka, kao i zbog koordinacije više stečajnih organa sam postupak odvija usporeno.  

Za razliku od parničnog postupka u kojem se pravo ostvaruje zaključenjem tog postupka i donošenjem presude, u stečajnom se postupku pravo na sudsku zaštitu (namirenje povjerilaca) ostvaruje tokom trajanja stečajnog postupka, a ne njegovim zaključenjem. 

Što kraće trajanje, niži troškovi i bolji procent namirenja povjerilaca, tri su parametra vrednovanja efikasnosti stečajnog postupka, a ostvaruju se:

1. poštivanjem zakonom definiranih rokova za provođenje i preduzimanje procesnih radnji u stečajnom postupku;
2. praćenjem trajanja postupka i pojedinih faza od strane stečajnog sudije;
3. preduzimanjem mjera za ublažavanje objektivnih i otklanjanje subjektivnih uzroka kašnjenja u stečajnom postupku;
4. korištenjem odgovarajućih sredstava protiv učesnika u stečajnom postupku koji svjesno i namjerno odugovlače postupak;
5. komunikacijom u sudnici.
Poštivanje zakonom definiranih rokova za provođenje i preduzimanje procesnih radnji u stečajnom postupku

Stečajni postupak je takva vrsta sudskog postupka u kojem je vrijeme jedan od najznačajnih elemenata.

Stečajni zakoni i drugi podzakonski propisi kojima se razrađuje stečajni postupak predstavljaju za stečajnog sudiju „oruđe” za efikasno provođenje ove specifične vrste sudskog postupka.

Razuman rok u stečaju sagledava se s aspekta da li je sud preduzimao sve zakonom predviđene radnje od trenutka podnošenja prijedloga za otvaranje stečaja, u zakonom propisanim rokovima, pa ako i pored ažurnog preduzimanja svih zakonom predviđenih radnji  nije došlo do okončanja stečajnog postupka, neće biti povrijeđeno pravo na suđenje u razumnom roku.

Stečajni postupak je po svojoj prirodi veoma kompliciran postupak, te ima segmenata gdje nema mogućnosti da sud u u potpunosti utječe na brzinu njegovog odvijanja. 

Naprimjer, faza unovčenja imovine stečajnog dužnika je faza koja zavisi i od faktora van samog sudskog postupka (tržišta, ekonomske situacije, zainteresiranosti kupaca i sl.), tako da se duže trajanje unovčenja imovine (i pored više pokušaja i načina prodaje) ne može pripisati neažurnosti suda.

Ono što je odlučno u postupanju suda u stečajnom postupku jeste da se kontinuirano, hitno, bez perioda neaktivnosti, preduzimaju radnje i mjere u pravcu što hitnijeg okončanja stečaja, pri čemu okolnosti na koje, i pored ažurnog postupanja, sud nije u mogućnosti da utječe neće biti pripisane u povredu prava na suđenje u razumnom roku. 

Praćenje trajanja postupka i pojedinih faza od strane stečajnog sudije
Bez obzira na svu složenost i kompleksnost stečajnih postupaka, te činjenicu da je stečajni sudija samo jedan od organa stečajnog postupka s ograničenom, zakonom propisanom procesnom ulogom, stečajni sudija treba imati proaktivnu ulogu u praćenju čitavog toka stečajnog postupka. 

Proaktivnu ulogu u praćenju toka stečajnog postupka stečajni sudija ostvaruje putem kontinuiranog praćenja aktivnosti odbora povjerilaca te putem nadzora nad radom i aktivnostima stečajnog upravnika, analizirajući radnje i mjere koje oni preduzimaju s ciljem što bržeg namirenja povjerilaca stečajnog dužnika, razmatranjem zapisnika sa sjednica odbora povjerilaca i izvještaja koje stečajni upravnici dostavljaju stečajnom sudiji. 

Preduzimanje mjera za ublažavanje objektivnih i otklanjanje subjektivnih uzroka kašnjenja u stečajnim postupcima

Na objektivne uzroke kašnjenja u stečajnom postupku sud u pravilu ne može utjecati, ali u nekoj mjeri može te uzroke ublažiti tako što će se starati da se, kada jednom stečajni postupak bude pokrenut, isti odvija u skladu sa zakonom propisanim rokovima za preduzimanje pojedinih faza i radnji te da otklanja subjektivne uzroke kašnjenja u stečajnom postupku.

Mjere za otklanjanje subjektivnih uzroka kašnjenja u stečajnim postupcima su naročito sljedeće:
· odabir  sudija koji će postupati u predmetima stečaja, od strane predsjednika suda, s ciljem da ta vrsta predmeta bude dodijeljena specijaliziranim, iskusnim, privrednim sudijama;
· ograničenja u zaduživanju stečajnih sudija drugim vrstama predmeta;
· svođenje na najmanju moguću mjeru rotacije sudija na stečajnom referatu, kako bi se razvio kadar stručnjaka iz stečajne oblasti;
· permanentna edukacija stečajnih sudija posebno iz oblasti osnova računovodstva, finansija i ekonomije te edukacije na temu vještina upravljanja skupštinom povjerilaca;
· razmjena relevantne sudske prakse;
· stalan nadzor stečajnog sudije nad radom stečajnog upravnika (redovno dostavljanje detaljnog izvještaja o toku stečajnog postupka i mjerama koje se preduzimaju u pravcu okončanja stečajnog postupka);
· delegiranje administrativnih i proceduralnih aktivnosti nesudskom osoblju (daktilograf-asistent, stručni saradnik).
Korištenje odgovarajućih sredstava protiv učesnika u stečajnom postupku koji svjesno i namjerno odugovlače postupak

Stečajni postupak ne vodi se niti radi stečajnog sudije niti radi stečajnog upravnika, već u interesu povjerilaca stečajnog dužnika.

Povjerioci stečajnog dužnika su ti koji odlučuju o samom toku stečajnog postupka, stečajni upravnik je samo i isključivo izvršilac njihovih odluka čiji je posao da unovči imovinu i namiruje povjerioce u što većem procentu, dok stečajni sudija prati procesni dio provođenja stečajnog postupka i nakon što svi ostali organi obave svoje poslove donosi odluke koje je po zakonu dužan donijeti.

Nadzor nad radom stečajnog upravnika vrši stečajni sudija pa, imajući u vidu ulogu i zadatak stečajnog upravnika u stečajnom postupku, stečajni sudija u svako doba ima pravo tražiti od stečajnog upravnika da podnese izvještaj o stanju stečajnog dužnika te u svakom trenutku ima pravo razriješiti stečajnog upravnika ako ne ispunjava njegove zadatke ili smatra da stečajni upravnik nesavjesno obavlja posao. 

Komunikacija u sudnici

Uspješnost provođenja stečajnog postupka u prvom redu zavisi od držanja povjerilaca stečajnog dužnika, tačnije njihove aktivne uloge u pravcu zaštite njihovih interesa kroz donošenje odluka značajnih za stečajni postupak.

Na skupštinama povjerilaca donose se odluke od značaja za tok stečajnog postupka i unovčavanje imovine radi namirenja. 

Međutim, nerijetke su situacije da povjerioci na ročišta dolaze nepripremljeni i bez ideja ili prijedloga o daljnjem toku stečajnog postupka, a često i sa suprotstavljenim prijedlozima, što ne samo da šteti upravo njihovim interesima, već otežava i vođenje stečajnog postupka.

Stečajni sudija, koji rukovodi skupštinom povjerilaca, trebao bi:

· uspostaviti korektne odnose, poštujući sve njene učesnike i voditi računa da se svi učesnici korektno odnose jedni prema drugima,

· poticati na konstruktivne rasprave o izvještajima stečajnog upravnika i bitnim pitanjima za tok stečajnog postupka,  

· uporno ponavljati da se povjerioci sami moraju pobrinuti za ostvarenje svojih prava tokom stečajnog postupka, sve dok to ne postane sastavni dio svijesti i načina njihovog razmišljanja, 

čime bi dao svoj doprinos stvaranju takve atmosfere koja bi omogućila uspješno raspravljanje na skupštini i racionalan rad u pravcu donošenja odgovarajućih odluka koje po zakonu trebaju biti donijete na ovom ročištu, te time olakšao postupanje suda i stečajnog upravnika. 

8. D O D A T A K (primjer stečajnog plana)
Primjer stečajnog plana (sažetak bitnog sadržaja sa ispravkom)

Stečajni plan za JKP Gradska groblja d.o.o. Visoko (u stečaju) (u daljnjem tekstu: stečajni dužnik) je u pismenoj formi podnesen Općinskom sudu Zenica (u daljnjem tekstu: stečajni sud) od strane stečajnog upravnika, na koji je svoju načelnu saglasnost dao i Odbor povjerilaca na sjednici održanoj dana 20. 11. 2014. godine. Ovim putem, u skladu s  članom 160. stav 3. Zakona o stečajnom postupku (u daljnjem tekstu: ZSP), stečajni upravnik u pismenoj formi podnosi 

SAŽETAK 

bitnog sadržaja stečajnog plana 

za JKP Gradska groblja d.o.o. Visoko 

(u stečaju) 

Poziv na broj: 43 0 St 100487 13 St. 

1. Uvod 

Skupština povjerilaca održana dana 18. 8. 2014. godine se opredijelila za reorganizaciju stečajnog dužnika, a u okviru stečajnog postupka, uz davanje zaduženja stečajnom upravniku da sačini i predloži najpovoljniji stečajni plan za stečajnog dužnika.
Po procjeni stečajnog upravnika, predloženi stečajni plan se zasniva na sljedećim principima: ostavljanje stečajnom dužniku dijela njegove imovine radi nastavka poslovanja stečajnog dužnika, prodaja dijela imovine stečajnog dužnika, određivanje načina djelimičnog namirenja stečajnih povjerilaca, djelimično namirenje i izmjena razlučnih prava, smanjenje i odgoda isplata obaveza stečajnog dužnika i reorganizacija unutrašnje organizacije stečajnog dužnika, smanjenje broja zaposlenih i ostalih radno angažiranih, te štednja i domaćinski odnos prema sredstvima stečajnog dužnika.
Predloženi stečajni plan ima za cilj bolje namirenje stečajnih povjerilaca nego bi se to postiglo rasprodajom cjelokupne imovine i likvidacijom stečajnog dužnika, jer se kroz predloženi stečajni plan i reorganizaciju stečajnog dužnika može postići daleko bolje namirenje povjerilaca, a i stečajni dužnik bi mogao nastaviti poslovanje, uzimajući u obzir specifične djelatnosti kojima se bavi. Stečajni plan se sastoji od pripremnog osnova i osnova za provođenje, u skladu s članom 144. ZSP-a.

2. Organizaciona struktura i radno angažirani 
Poslovanje stečajnog dužnika je bilo organizirano kroz rad 5 (pet) radnih jedinica, i to:
a) Radna jedinica Pogrebne usluge (RJPU);
b) Radna jedinica Gradsko zelenilo (RJGZ);
c) Radna jedinica Klesarija (RJK); 
d) Radna jedinica Tvornica pogrebne opreme (RJTPO);
e) Radna jedinica Stručna služba (RJSS). 
Nakon otvaranja stečajnog postupka, a pravilnom i korektnom analizom te procjenom ekonomske opravdanosti po stečajnu masu, stečajni dužnik je nastavio obavljanje djelatnosti u svim radnim jedinicama u kojima konačno počinje ostvarivati dobit, osim RJTPO čije je poslovanje u bilo kojem pogledu apsolutno nerentabilno.
S danom otvaranja stečajnog postupka kod stečajnog dužnika su zatečena ukupno 42 zaposlena i 9 lica angažiranih na drugi način, što u zbiru iznosi 51 lice, dok sada stečajni dužnik ima 23 zaposlenika i 2 lica angažirana na drugi način.
U finansijskom smislu gledano, ukupni mjesečni troškovi zatečenih lica radno angažiranih prije otvaranja stečajnog postupka su u prosjeku iznosili 63.736,85 KM, što je na godišnjem nivou iznosilo u prosjeku oko 764.842,20 KM. 
Sada mjesečni troškovi svih radno angažiranih iznose u prosjeku 19.357,68 KM, što bi na godišnjem nivou iznosilo u prosjeku oko 232.292,16 KM, uz napomenu da ovaj iznos predstavlja izmirenje svih obaveza koje se tiču radnog angažmana i nesmetanog nastavka obavljanja zadržanih djelatnosti, što će na mjesečnom nivou predstavljati uštedu u prosjeku od 44.379,17 KM ili, gledajući na godišnjem nivou, ušteda će u prosjeku iznositi oko 532.550,04 KM. 

3. Očekivana dobit od obavljanja djelatnosti 

Stečajnim planom je napravljena projekcija planiranih prihoda i rashoda od obavljanja redovnih djelatnosti, te u skladu s tim projicirane dobiti, a po radnim jedinicama kako slijedi: 
a) RJPU. Planirana dobit ove radne jedinice iznosi: od dana stupanja na dužnost stečajnog upravnika (21. 5. 2014.) pa do kraja 2014. godine 141.741,83 KM, do kraja 2015. godine 296.353,12 KM, do kraja 2016. godine 310.869,05 KM, te do kraja 2017. godine 317.562,16 KM;
 b) RJGZ. Planirana dobit ove radne jedinice iznosi: od dana stupanja na dužnost stečajnog upravnika (21. 5. 2014.) pa do kraja 2014. godine 123.070,57 KM, do kraja 2015. godine 162.910,39 KM, do kraja 2016. godine 169.652,42 KM, te do kraja 2017. godine 173.173,60 KM;
 c) RJK. Planirana dobit ove radne jedinice iznosi: od dana stupanja na dužnost stečajnog upravnika (21. 5. 2014.) pa do kraja 2014. godine 11.157,78 KM, do kraja 2015. godine 32.648,97 KM, do kraja 2016. godine 34.308,78 KM, te do kraja 2017. godine 35.355,16 KM; 
d) RJTPO. Ova radna jedinica je nerentabilni dio stečajnog dužnika, koji konstantno proizvodi gubitke, te je poslovni proces u RJTPO bilo neophodno obustaviti. Sa RJTPO se neće računati u procesu reorganizacije stečajnog dužnika; 
e) RJSS. Postojanje ove radne jedinice je neophodno iz razloga što ova poslovna jedinica svojom strukturom ne može ostvarivati dobit, ali predstavlja tzv. servis ostalim radnim jedinicama i neophodan segment poslovanja stečajnog dužnika. Njenu nerentabilnost će moći amortizirati dobit ostalih radnih jedinica u postupku reorganizacije, pa je stečajni upravnik u ovoj radnoj jedinici pravilno rasporedio zadatke radno angažiranih i rashode ove radne jedinice sveo na podnošljivi minimum;
 f) Regulacija mirujućeg saobraćaja (parking servis). Ova djelatnost je predviđena kao nova, te projekcijom na fer osnovi je utvrđeno da će stečajni dužnik obavljanjem ove djelatnosti moći ostvariti dobit na godišnjem nivou u visini od cca 240.000,00 KM – 260.000,00 KM. 
Stečajni upravnik je nakon dugotrajnih i intenzivnih pregovora s predstavnicima izvršne vlasti općine Visoko uspio izdejstvovati njihovu spremnost da poslove regulacije mirujućeg saobraćaja dodijele stečajnom dužniku. Iako je smjernicama reforme javnog sektora na području općine Visoko predviđeno da ovu djelatnost obavlja privredno društvo koje bi se radi specifičnosti djelatnosti i većih ulaganja trebalo formirati po principu javno-privatnog partnerstva, stečajni upravnik je uspio ubijediti predstavnike izvršne vlasti općine Visoko da ovaj posao povjere stečajnom dužniku iz razloga što je stečajni dužnik već djelimično opremljen i osposobljen za obavljanje ove djelatnosti, te da se regulacija mirujućeg saobraćaja za početak uredi barem na glavnim ulicama u Visokom, (Čaršijska, Alije Izetbegovića i Aleja šehida Resula, a po potrebi i ukoliko bude kapaciteta i na drugim mjestima). Iako stečajni dužnik ne raspolaže savremenijom opremom za obavljanje poslova regulacije mirujućeg saobraćaja, ipak će moći s jednim raspoloživim vozilom pauk, te minimalnim ulaganjima u ovu djelatnost obavljati ove poslove u navedenim ulicama. 
Međutim, s obzirom da su smjernice reforme javnog sektora na području općine Visoko dokument po kojem općina Visoko postupa, to je obavljanje ove djelatnosti povjereno stečajnom dužniku na period od 3 (tri) godine (2015.‒2017.), kada zvanično ovu oblast preuzima privredno društvo koje će biti formirano za ovu namjenu po principu javno-privatnog partnerstva, a sve kako bi se izvršila znatnija ulaganja u ovu oblast (nabavka servera za plaćanje parkinga putem SMS poruka, satelitsko praćenje naplate parkinga i na isti način prijava neplaćenog parkinga i nepropisno parkiranih automobila i ostalo) te kako bi se mirujućim saobraćajem pokrilo cijelo gradsko područje u Visokom. 

Rekapitulacija – očekivana dobit od obavljanja djelatnosti 

	Plan ukupnih prihoda i rashoda za period od 21. 5. 2014. do 31. 12. 2014., te 2015., 2016. i 2017. 
VRSTA PRIHODA 
	21. 5. 2014. 

31. 12. 2014. 
	2015. 
	2016. 
	2017. 

	
	
	
	
	

	Pogrebne usluge 
	299.850,85 
	523.212,45 
	543.336,02 
	553.397,79 

	Gradsko zelenilo 
	156.914,02 
	214.337,86 
	222.581,63 
	226.703,51 

	Klesarija 
	61.500,68 
	99.402,4 
	103.225,49 
	105.137,18 

	Stručna služba 
	71.662,52 
	80.005,65 
	86.406,10 
	95.046,71 

	Praking servis 
	- 
	237.600,00 
	259.200,00 
	264.000,00 

	UKUPNO PRIHODI 
	589.928,07 
	1.154.558,38
	1.214.749,24 
	1.244.285,19

	PLANIRANI RASHODI 
	U KM 
	U KM 
	U KM 
	U KM 

	Pogrebne usluge 
	158.109,02 
	226.859,33 
	232.466,97 
	235.835,6 

	Gradsko zelenilo 
	33.843,45 
	51.427,47 
	52.929,21 
	53.529,9 

	Klesarija 
	50.342,90 
	66.753,45 
	68.916,71 
	69.782,02 

	Stručna služba 
	110.932,64 
	138.906,72 
	141.406,47 
	142.406,37 

	Praking servis 
	- 
	119.100,00 
	126.000,0 
	128.400,00 

	UKUPNO RASHODI 
	353.228,01 
	603.046,97
	621.719,36 
	619.953,93

	DOBIT 
	236.700,06 
	551.511,41
	593.029,88 
	624.331,26 


Da sumiramo: ukupna dobit na koju stečajni dužnik može računati za period 21. 5. 2014. – 31. 12. 2017. iznosi cca 2.005.000,00 KM. Ta dobit će se u cijelosti usmjeriti na izmirenje obaveza povjerilaca u obimu i dinamici predviđenim osnovom za provođenje stečajnog plana. 

4. Planirani prihodi od prodaje imovine 

Na ovom mjestu se predstavlja plan unovčavanja one imovine koja stečajnom dužniku neće biti neophodna u nastavku poslovanja i koja će se unovčiti na način i pod uvjetima koji će se odrediti odlukom Skupštine ili Odbora povjerilaca, a po procjeni kako slijedi: 
a) zemljišta i građevinski objekti – očekivani iznos od unovčenja je cca 121.610,00 KM te
b) osnovna sredstva – očekivani iznos od unovčenja je cca 459.550,00 KM. 
Uvažavajući procjene sudskih vještaka, stečajni upravnik smatra da ukupna cijena koja se može postići prodajom imovine koja stečajnom dužniku neće biti neophodna u nastavku poslovanja iznosi cca 581.000,00 KM. Ovaj iznos nije dat bez realnog osnova nego je utvrđen uzimajući u obzir trenutnu ponudu i potražnju za navedenom imovinom, njenim položajem i lokacijom, njenim stanjem, godinom proizvodnje, stepenom amortizacije i iskorištenosti, njenim stanjem u pogledu savremenog načina korištenja i slično. 

5. Planirani prihodi od naplate potraživanja 
Knjigovodstveno iskazana potraživanja stečajnog dužnika od pravnih i fizičkih lica u većini slučajeva nisu i realno naplativa. Većina navedenih potraživanja je ili završena s negativnim ishodom po firmu ili s pozitivnim ishodom, ali uz nemogućnost naplate iz razloga nepostojanja imovine ili dužnika. Ona potraživanja za koja se realnom i korektnom analizom stečajnog upravnika utvrdilo da se može očekivati pozitivan ishod i kada je u pitanju sudski ishod i naplata potraživanja su ili nastavljena ili pokrenuta pred sudovima, uz vrlo aktivan pristup rješavanju istih, a njihova novčana valorizacija se procjenjuje na iznos od cca 279.000,00 KM. 

6. Cilj i koncept stečajnog plana 
Stečajni upravnik je, podnoseći izvještaj o ekonomskom stanju na izvještajnom ročištu održanom pred stečajnim sudom dana 18. 8. 2014. godine, iznio procjenu situacije u kojem procentu bi se povjerioci namirili ukoliko bi se pristupilo njihovom namirenju kroz cjelokupnu likvidaciju imovine firme. Taj procent bi se kretao realno od 5% pa do optimističnih prognoza od 10% najviše. 
Ta tvrdnja stečajnog upravnika nije bez osnova.
Naime, ako bi se pristupilo unovčavanju cjelokupne imovine stečajnog dužnika, stečajni upravnik je mišljenja da bi se ta imovina, uzimajući u obzir: kod nekretnina vrstu iste, položaj, namjenu, ograničenja, administrativne troškove, troškove unovčavanja i ostalo, kod mašina, opreme i ostalih pokretnih stvari godinu proizvodnje, amortizaciju, ispravnost stanja, komparaciju savremenosti s novijim mašinama iste ili slične namjene, troškove unovčavanja i ostalo, te kod potraživanja prije svega troškove procesuiranja, zatim ishod sudskog spora, a nakon toga mogućnost njegove naplate, teško mogla novčano valorizirati u iznosu većem od cca 1.000.000,00 KM. 
Ovo iz sljedećih razloga. Nekretnine stečajnog dužnika se jednim većim dijelom sastoje od parcela na kojima su grobna mjesta ili se na njima planiraju grobna mjesta planom ukopa i regulacionim planom općine Visoko. Ostale nekretnine se sastoje jednim dijelom od grobnih parcela ili parcela koje služe boljem iskorištavanju parcela za grobna mjesta (zaštitni pojas do prvih kuća, zeleni pojas, parcele na kojima je izgrađena regulacija Ilijinog potoka kako bi se spriječilo direktno oticanje površinskih i podzemnih voda preko parcele grobnih mjesta, parking za posjetioce groblja, upravna zgrada i slično).
Realna procjena i mišljenje stečajnog upravnika je da se za većinu ovih parcela kupac ne bi mogao pronaći iz tog razloga što one nemaju nikakvu namjenu osim za grobna mjesta ili bolje iskorištavanje grobnih mjesta. 
Pokretne stvari stečajnog dužnika su najvećim dijelom vezane za pogrebnu djelatnost i realno, sa stanovništa savremenog načina bavljenja ovom djelatnošću (prijem, držanje umrlih i njihov ispraćaj do ukopa), apsolutno su zastarjele i neuvjetne. Danas se u modernom svijetu ne dolazi u fizički kontakt s lešom prilikom njegovog transporta, prijema, manipulacije i čuvanja. Takve poslove obavljaju mašine. 
Nadalje, oprema za smještaj leševa, koja će u vrlo skoro vrijeme zakonski biti obavezna za firme u Bosni i Hercegovini koje se bave ili namjeravaju baviti pogrebnom djelatnošću, bazira se na najnovijoj no frost tehnologiji sa specijalnim vrstama freona, u kojoj se leš bez ikakve fizičke promjene na istom može držati praktično neograničeno. Takva vrsta freona onemogućava širenje bilo kakvih štetnih tvari, te neugodnih mirisa koje leš sam po sebi proizvodi, te je sa stanovišta zdravlja ljudi, ekologije i zaštite čovjekove okoline apsolutno prihvatljiva. 
Oprema kojom stečajni dužnik trenutno raspolaže su zastarjeli, tzv. obični frižideri koji su više decenija u upotrebi, koji nisu servisirani i u kojima većina rashladnih jedinica nije u funkciji. 
Mogućnost prodaje ove opreme postoji, ali po cijeni koja ni u kojem slučaju ne može pratiti procijenjenu vrijednost. Isto se može reći i za vozila specijalizirana za transport umrlih. Više godina vozni park firme u ovom domenu nije obnavljan. Radi se o vozilima kojima u savremenom svijetu ne bi bio dozvoljen transport umrlih. Većina vozila nije u funkciji i njihova opravka ne bi bila rentabilna, tako da je vrijednost ovih vozila realno mala. Kada je riječ o mašinama u RJTPO i RJK, gore rečeno se slobodno može odnositi i na ove mašine. Starost mašina, njihova amortizacija, neredovan ili nikakav servis, nestručno rukovanje i nebriga o njima su doprinijeli da realna vrijednost ovih mašina prilikom prodaje neće biti ni blizu procijenjene. Od opreme u RJGZ tu se nalaze većinom kosilice, trimeri i motokultivatori, te manji traktori, a u RJSS tu se nalazi kancelarijska oprema (računari, namještaj i slično) čija je tržišna vrijednost realno mala. 
Što se tiče potraživanja, realna projekcija je takva da većinu potraživanja koje stečajni dužnik knjigovodstveno iskazuje neće biti moguće naplatiti ili iz razloga što je stečajni dužnik odbijen s tužbenim zahtjevom, ili zbog toga što je očigledno da se radi o neosnovanom potraživanju, ili dužnik više ne postoji, ili postoji ali je odavno nesolventan i nelikvidan, ili dužnik ne posjeduje nikakvu imovinu i slično. Dugogodišnje vođenje tih sporova govori u prilog ovoj tvrdnji.
Projekcija stečajnog upravnika je takva da bi se vođenjem stečajnog postupka na način unovčavanja cjelokupne imovine stečajnog dužnika i njegovom likvidacijom pokrili troškovi stečajnog postupka u cijelosti, viši isplatni red bi mogao biti namiren u procentu od 100% u bilo kojoj varijanti, razlučni povjerioci bi bili namireni s predmeta na kojima imaju priznato razlučno pravo (zavisno od predmeta na kojima su isti zasnovali razlučna prava) u procentu od nekih 3% pa do najviše 30%, dok bi ostali povjerioci (opći isplatni red) mogli biti namireni u procentu od 5% do maksimalno 10%. 
Potraživanja nižeg isplatnog reda bi bila nenamirena. Upravo iz tih razloga Skupština povjerilaca se na izvještajnom ročištu održanom dana 18. 8. 2014. godine i opredijelila za reorganizaciju stečajnog dužnika u okviru stečajnog postupka, uz davanje ovlaštenja i zaduženja stečajnom upravniku da izradi i Skupštini povjerilaca ponudi prijedlog stečajnog plana. 
Prilikom izrade stečajnog plana, stečajni upravnik se opredijelio za sljedeće varijante: 
a) zadržavanje poslovnih djelatnosti stečajnog dužnika (osim djelatnosti proizvodnje pogrebne opreme), te uz pomoć i podršku struktura općine Visoko i privremeno uvođenje nove djelatnosti na određeno vrijeme na period od 3 (tri) godine u vidu povjeravanja poslova regulacije mirujućeg saobraćaja u užem gradskom jezgru Visokog, te ostavljanje stečajnom dužniku u istom periodu povjerenih poslova održavanja zelenih površina u gradskoj zoni Visokog, a sve kako bi se ostvario priliv sredstava iz tih djelatnosti s ciljem, na neki način, pomoći stečajnom dužniku u provođenju stečajnog plana u cijelosti i na taj način očuvanje opstojnosti i brenda stečajnog dužnika;
 b) postignuti dogovor sa JKP Komemorativni centar Tuzla u vidu zadržavanja stečajnog dužnika kao podizvođača (barem još jedno određeno vrijeme) u realizaciji projekta kolektivnog ukopa Srebreničana. Za informaciju više, stečajni dužnik je bio nosilac tog projekta sve do  2012. godine kada mu je zbog neplaćenih obaveza po osnovu javnih prihoda ovaj projekt oduzet i dodijeljen JKP Komemorativnom centru Tuzla; 
c) reduciranje (što je već učinjeno) broja zaposlenika i angažiranih na drugi način, a da se pritom ne ugrozi redovno obavljanje zadržanih i planirane nove djelatnosti, te veću i bolju iskorištenost tih lica kroz obavljanje više vrsta poslova od strane jednog lica, a kako bi se izbjegla mogućnost neopravdanog angažmana novih lica; 
d) djelimičnu prodaju imovine stečajnog dužnika koja mu neće biti neophodna u nastavku poslovanja. Tu se prevashodno misli na prodaju cjelokupnih mašina i alata u RJTPO, prodaja stana u zgradi Musala u Visokom, prodaja zemljišta u Čekrekčijama u Visokom, prodaja male parcele kod Doma zdravlja u Visokom, prodaja dijela voznog parka i ostale nepotrebne opreme i pokretnih stvari; 
e) aktivan pristup sudskim postupcima u pogledu naplate potraživanja, što bi trebalo rezultirati povećanjem novčane mase stečajnog dužnika; 
f) uvođenje stroge kontrole svih troškova kroz maksimalno racionalan odnos svih zaposlenih prema imovini stečajnog dužnika, te smanjivanje svih troškova poslovanja na minimum. 
Ponuđeni stečajni plan ima za prvenstveni cilj bolje namirenje povjerilaca, te ako bi se ponuđeni stečajni plan usvojio kako je naprijed navedeno, stečajni dužnik bi bio u mogućnosti u roku od 3 (tri) godine izmiriti potraživanja u obimu i na način predviđenim osnovom za provođenje stečajnog plana, te bi u tom slučaju procent namirenja povjerilaca iznosio kako slijedi: a) troškovi stečajnog postupka u cijelosti; b) povjerioci višeg isplatnog reda (100%); c) povjerilac FZ PIO/MIO (100%); d) razlučni povjerioci (48%); e) povjerioci općeg isplatnog reda (33%); f) potraživanja u nižem isplatnom reda se ne bi namirivala. 
Predloženi stečajni plan podrazumijeva namirenje stečajnih povjerilaca u rokovima kako slijedi: 
a) troškovi stečajnog postupka odmah po pravosnažnosti rješenja o usvajanju stečajnog plana; 
b) povjerioci višeg isplatnog reda (zaposlenici) u cijelosti odmah po pravosnažnosti rješenja o usvajanju stečajnog plana;
c) povjerilac FZ PIO/MIO u iznosu koji otpada na viši isplatni red i na doprinose za 2 (dva) ranija zaposlenika koji su ostvarili pravo na penziju u iznosu od 55.448,12 KM odmah po pravosnažnosti rješenja o usvajanju stečajnog plana, a za ostatak duga grace period od 3 (tri) godine, odnosno do kraja 2017. godine, dok bi se nakon tog roka otplata duga po ovom osnovu izvršila na period od 7 (sedam) godina sve do konačne otplate duga, uz napomenu da ako neki od zaposlenika ili ranijih zaposlenika u međuvremenu ostvari pravo na penziju po bilo kojem osnovu, da se za to lice doprinosi iz ovog osnova uplaćuju odmah po stjecanju uvjeta za penziju; 
d) razlučni povjerioci na način da će se 4% potraživanja (koja su osnovom za provođenje ovog stečajnog plana predviđena da će se izmirivati) isplatiti odmah po pravosnažnosti rješenja o usvajanju stečajnog plana, 32% najkasnije do kraja 2015., 32% najkasnije do kraja 2016., te 32% najkasnije do kraja 2017. godine; 
e) ostali povjerioci općeg isplatnog reda na način da će se 4% potraživanja (koja su osnovom za provođenje ovog stečajnog plana predviđena da će se izmirivati) isplatiti odmah po pravosnažnosti rješenja o usvajanju stečajnog plana, 32% najkasnije do kraja 2015., 32% najkasnije do kraja 2016., te 32% najkasnije do kraja 2017. godine; 

f) potraživanja u nižem isplatnom reda se ne bi namirivala. 
7. Mjere koje će se preduzeti radi ostvarivanja cilja stečajnog plana 

Po stupanju na snagu stečajnog plana, a radi ostvarivanja cilja stečajnog plana, stečajni dužnik će izvršiti sljedeće: 
a) uz saglasnost stečajnog suda izvršiti imenovanje lica kojа će stečajnog dužnika zastupati za vrijeme trajanja nadzora nad provođenjem ovog stečajnog plana; 
b) izvršiti brisanje svih upisanih založnih prava (hipoteka), te zabilježbi sporova, zabilježbi izvršenja, ograničenja raspolaganja, te svih drugih ograničenja u vezi s tim sporovima na imovini stečajnog dužnika koja je tretirana tim teretima ili ograničenjima; 
c) zapisnički izvršiti aktiviranje starih pečata i štambilja firme koji su važili prije dana otvaranja stečaja, a one pečate i štambilje koji su se odnosili na stečaj zapisnički izuzeti i deponovati na prikladno mjesto; 
d) na transakcijskom računu firme izvršiti brisanje oznake „u stečaju”; 
e) zaključiti poslovne knjige stečajnog dužnika s danom rješenja stečajnog suda o zaključenju stečajnog postupka (nakon usvajanja stečajnog plana i zaključenja stečajnog postupka), te podnijeti završni račun u stečajnom postupku, uz obavezan nalaz i mišljenje nezavisnog revizora;
 f) u roku od 30 dana računajući od dana stupanja na snagu stečajnog plana otpočeti proces prodaje imovine stečajnog dužnika za koju je ovim stečajnim planom utvrđeno da mu neće biti neophodna u nastavku poslovanja, a na način i pod uvjetima koje Skupština/Odbor povjerilaca bude naložio. Početna cijena prodaje te imovine će biti procjena sudskih vještaka. O toku prodaje ove imovine redovno godišnje izvještavati Odbor povjerilaca; 
g) izvršiti dodatni angažman radi naplate potraživanja i blagovremeno utuživanje novih dužnika, te o toku pokrenutih postupaka redovno godišnje obavještavati Odbor povjerilaca. O eventualnoj mogućnosti zaključenja sudskih ili vansudskih nagodbi za procesuirane predmete u vrijednosti preko 50.000,00 KM stečajni dužnik je obavezan tražiti saglasnost Odbora povjerilaca; 
h) promptno preduzeti neophodne mjere oko otpočinjanja aktivnosti na regulaciji mirujućeg saobraćaja na području gradske zone Visokog;
 i) uredno i blagovremeno obavljati povjerene poslove, kao i svoje redovne djelatnosti;
 j) omogućiti stečajnom upravniku, Odboru povjerilaca i po potrebi stečajnom sudu, a na njihov zahtjev, uvid u poslovanje stečajnog dužnika za vrijeme trajanja nadzora nad stečajnim dužnikom (3 godine), uz potpisivanje pismene izjave o čuvanju poslovne tajne od strane onog koji zahtijeva uvid;

 k) redovno i blagovremeno izvršavati obaveze predviđene osnovom za provođenje stečajnog plana. 
8. Kako će se ostvariti stečajni plan 
Stečajni upravnik je prilikom izrade stečajnog plana u prvom redu želio da stečajni dužnik svoje obaveze koje su utvrđene da će se izmirivati osnovom za provođenje stečajnog plana izmiruje iz dobiti koju će neminovno ostvariti obavljanjem većine svojih dosadašnjih djelatnosti. Ovo iz razloga što je realnom procjenom stečajnog upravnika, glavni adut i oslonac stečajnog dužnika upravo njegov dugogodišnji brend, stručnost i poznavanje rada i poslovnog procesa zadržanih zaposlenika, te povjerenje društveno-političkih zajednica i ostalih subjekata u kvalitet i blagovremenost izvršavanja radova i zadataka stečajnog dužnika u svojim djelatnostima. 
Prema tome, glavninu prihoda iz kojih će se izmirivati obaveze koje su predviđene da se izmire osnovom za provođenje ovog stečajnog plana stečajni dužnik bi trebao da osigura iz dobiti nastale obavljanjem svojih i djelatnosti koje će mu na određeno vrijeme biti povjerene od strane Općine Visoko, odnosno prenesene kao na podugovarača od strane JKP Komemorativnog centra Tuzla. 
Iz naprijed navedenog pregleda vidljivo je da će stečajni dužnik godišnje moći ostvarivati dobit od obavljanja svoje djelatnosti u visini od cca 550.000,00 KM - 620.000,00 KM. Glavnina obaveza koje će se vratiti onako kako je to predviđeno osnovom za provođenje stečajnog plana će biti servisirana iz ovog izvora. Nakon okončanja 2017. godine, a sve zbog prestanka obavljanja djelatnosti regulacije mirujućeg saobraćaja i održavanja zelenih površina u gradu Visoko od strane Općine Visoko, te vrlo vjerovatno za firmu završetkom angažmana na projektu ukopa Srebreničana, pad prihoda stečajnog dužnika će biti drastičan.
Stečajni dužnik će nakon 2017. godine obavljati samo primarnu djelatnost ukopa umrlih i izradu i montažu nišana i nadgrobnih spomenika u procijenjenoj visini od cca 270.000,00 KM, kojim prihodima ni u kojem slučaju ne bi bio u mogućnosti servisirati svoje obaveze nastale prije otvaranja stečajnog postupka, osim obaveza po osnovu doprinosa iz osnova PIO/MIO, kako je to predviđeno osnovom za provođenje stečajnog plana. Ovdje se mora napomenuti da je sa sindikalnom organizacijom kod stečajnog dužnika, stečajni upravnik postigao dogovor da će se odstupanje od primjene GKU za ovu oblast kada su u pitanju primanja zaposlenih tolerirati do kraja 2017. godine, kada će primanja zaposlenih biti usklađena s primanjima propisanim GKU-om. Nakon toga, stečajni upravnik je planirao i prodaju imovine koja stečajnom dužniku neće biti neophodna u nastavku poslovanja.
Realna procjena je da se od unovčavanja ove imovine može očekivati novčana valorizacija u visini od cca 581.000,00 KM. I na kraju, naplatom onih potraživanja za koja realno ima osnove za stvarnu naplatu, stečajni dužnik bi ostvario prihod u visini od cca 279.000,00 KM. 

9. Razvrstavanje povjerilaca po grupama 
PRVA GRUPA – Zaposlenici (viši isplatni red) i FZ PIO/MIO; 

DRUGA GRUPA – Razlučni povjerioci; 

TREĆA GRUPA – Zaposlenici (opći isplatni red) i ostali povjerioci; 

PRVA GRUPA – Zaposlenici (viši isplatni red) i FZ PIO/MIO. 
Kriteriji za formiranje ove grupe su sljedeći: 
a) ovi povjerioci se sa svojim priznatim potraživanjima namiruju u procentu od 100%;
b) priznata potraživanja ovih povjerilaca bi i u slučaju likvidacije firme bila namirena u procentu od 100%;
c) od ukupnog broja od 46 ovih povjerilaca, njih 45 pripada višem isplatnom redu, a potraživanje povjerioca FZ PIO/MIO bi jednim dijelom bilo obuhvaćeno višim isplatnim redom, dok bi velikim dijelom bilo predmetom razlučnog prava Kantonalnog poreznog ureda Zenica. 
Planirano je namirenje ove grupe povjerilaca u procentu od 100%, dakle od ukupno priznatog potraživanja ove grupe u visini od 2.176.326,89 KM ili 100% bi se izmirio isti toliki iznos i procent. 
Dinamika namirenja ove grupe je sljedeća: 
a) povjerioci višeg isplatnog reda (zaposlenici) u cijelosti (100%) odmah po pravosnažnosti rješenja o usvajanju stečajnog plana; 
b) povjerilac FZ PIO/MIO u iznosu koji otpada na viši isplatni red i na doprinose za 2 (dva) ranija zaposlenika koji su ostvarili pravo na penziju u iznosu od 55.448,12 KM odmah po pravosnažnosti rješenja o usvajanju stečajnog plana, a za ostatak duga grace period od 3 (tri) godine, odnosno do kraja 2017. godine, dok bi se nakon tog roka otplata duga po ovom osnovu izvršila na period od 7 (sedam) godina sve do konačne otplate duga, uz napomenu da ako neki od zaposlenika ili ranijih zaposlenika u međuvremenu ostvari pravo na penziju po bilo kojem osnovu, da se za to lice doprinosi iz ovog osnova uplaćuju odmah po stjecanju uvjeta za penziju. 

DRUGA GRUPA – Razlučni povjerioci.
Kriteriji za formiranje ove grupe su sljedeći:
a) radi se o razlučnim povjeriocima, koji bi svoje razlučno pravo ostvarili na imovini firme precizno navedenoj u tabeli potraživanja koja je sastavni dio rješenja stečajnog suda broj: 43 0 St 100487 13 St. od dana 27. 8. 2014. godine; 
b) ovi povjerioci se sa svojim priznatim potraživanjima namiruju u procentu od 48% i po jednakoj dinamici za sve članove ove grupe. 
Planirano je namirenje ove grupe povjerilaca u procentu od 48%, dakle od ukupno priznatog potraživanja ove grupe u visini od 1.922.799,03 KM ili 100% bi se izmirio iznos od 922.943,53 KM ili 48%, dok bi neizmiren ostao iznos od 999.855,50 KM ili 52% koji bi se usvajanjem stečajnog plana oprostio. 
Dinamika namirenja ove grupe je sljedeća: 
a) 4% potraživanja ili 36.917,74 KM će se isplatiti odmah po pravosnažnosti rješenja o usvajanju stečajnog plana;

b) 32% potraživanja ili 295.341,93 KM će se isplatiti najkasnije do kraja 2015. godine; 
c) 32% potraživanja ili 295.341,93 KM će se isplatiti najkasnije do kraja 2016. godine; 
d) 32% potraživanja ili 295.341,93 KM će se isplatiti najkasnije do kraja 2017. godine. 
TREĆA GRUPA – Zaposlenici (opći isplatni red) i ostali povjerioci. 
Kriteriji za formiranje ove grupe su sljedeći: 
a) radi se o povjeriocima općeg isplatnog reda; 
b) ovi povjerioci se sa svojim priznatim potraživanjima namiruju u procentu od 33% i po jednakoj dinamici za sve članove ove grupe; 
c) ovi povjerioci nemaju priznata sredstva osiguranja za svoja potraživanja. 
Planirano je namirenje ove grupe povjerilaca u procentu od 33%, dakle od ukupno priznatog potraživanja ove grupe u visini od 5.221.403,51 KM ili 100% bi se izmirio iznos od 1.723.063,16 KM ili 33%, dok bi neizmiren ostao iznos od 3.498.340,35 KM ili 67% koji bi se usvajanjem stečajnog plana oprostio. 
Dinamika namirenja ove grupe je sljedeća: 
a) 4% potraživanja ili 68.922,53 KM će se isplatiti odmah po pravosnažnosti rješenja o usvajanju stečajnog plana; 
b) 32% potraživanja ili 551.380,21 KM će se isplatiti najkasnije do kraja 2015. godine; 
c) 32% potraživanja ili 551.380,21 KM će se isplatiti najkasnije do kraja 2016. godine; 
d) 32% potraživanja ili 551.380,21 KM će se isplatiti najkasnije do kraja 2017. godine. 

10. Pravni status i obaveze nakon usvajanja stečajnog plana 

Novo rukovodstvo stečajnog dužnika će uz nadzor i obaveznu saglasnost stečajnog upravnika provesti sve radnje u obimu i roku predviđenim stečajnim planom.
Razlučni povjerioci i ostali stečajni povjerioci se namiruju u obimu i visini, te na način i u rokovima predviđenim osnovom za provođenje u stečajnom planu. 
Potraživanja povjerilaca višeg isplatnog reda bi bila u cijelosti izmirena u rokovima precizno utvrđenim osnovom za provođenje u stečajnom planu.
Potraživanja povjerioca Federalnog zavoda za PIO/MIO bi bila u cijelosti izmirena u rokovima precizno utvrđenim osnovom za provođenje u stečajnom planu.
Razlika potraživanja razlučnih povjerilaca koja se neće isplaćivati, nakon ispunjavanja potraživanja ovih povjerilaca koja će se isplaćivati u obimu i rokovima precizno utvrđenim osnovom za provođenje u stečajnom planu, prestala bi odnosno stečajni dužnik bi tih obaveza bio oslobođen. 
Razlika potraživanja povjerilaca općeg isplatnog reda koja se neće isplaćivati, nakon ispunjavanja potraživanja ovih povjerilaca koja će se isplaćivati u obimu i rokovima precizno utvrđenim osnovom za provođenje u stečajnom planu, prestala bi odnosno stečajni dužnik bi tih obaveza bio oslobođen. 
Potraživanja povjerilaca nižeg isplatnog reda bi po pravosnažnosti rješenja stečajnog suda o usvajanju stečajnog plana u cijelosti prestala.
Troškovi stečajnog postupka i potraživanja povjerilaca stečajne mase (povjerioci čije je potraživanje nastalo za vrijeme trajanja stečajnog postupka) u cijelosti će se i prioritetno izmiriti u odnosu na sva ostala potraživanja i obaveze.
Po pravosnažnosti rješenja stečajnog suda o usvajanju stečajnog plana, a na osnovu tog istog rješenja, izvršit će se brisanje svih upisanih založnih prava (hipoteka), te zabilježbi sporova, zabilježbi izvršenja te drugih ograničenja u vezi s tim sporovima na svim nepokretnostima stečajnog dužnika koje se vode kod Zemljišnoknjižnog ureda Općinskog suda Visoko. 
Sva lica u čiju su korist upisana gore navedena ograničenja na nepokretnostima stečajnog dužnika se obavezuju da u roku od 30 dana po pravosnažnosti rješenja stečajnog suda o usvajanju stečajnog plana daju u odgovarajućoj zahtijevanoj formi pismenu saglasnost/izjavu kojom su saglasni za upis brisanja gore navedenih ograničenja na nepokretnostima stečajnog dužnika.
Po pravosnažnosti rješenja stečajnog suda o usvajanju stečajnog plana, a na osnovu tog istog rješenja, izvršit će se brisanje svih upisanih založnih prava i ograničenja raspolaganja, te zabilježbi sporova, zabilježbi izvršenja te drugih ograničenja u vezi s tim sporovima na svim pokretnim stvarima stečajnog dužnika, bez obzira da li se vode kao evidentirana kod Registra zaloga, te na motornim vozilima firme čija se evidencija vodi kod MUP-a ZDK, PU Visoko, Odsjeka za administraciju Visoko. 
Sva lica u čiju su korist upisana gore navedena ograničenja na pokretnim stvarima stečajnog dužnika se obavezuju da u roku od 30 dana po pravosnažnosti rješenja stečajnog suda o usvajanju stečajnog plana daju u odgovarajućoj zahtijevanoj formi pismenu saglasnost/izjavu kojom su saglasni za upis brisanja gore navedenih ograničenja na pokretnim stvarima stečajnog dužnika. 

11. Sudski postupci nakon usvajanja stečajnog plana 
Svi sudski i upravni postupci radi naplate potraživanja ili ostvarivanja bilo kakvih drugih prava ili pravnih interesa prema stečajnom dužniku koji su nastali i pokrenuti prije otvaranja stečajnog postupka, a koji nisu predviđeni za izmirenje i ostvarivanje na način i u obimu utvrđenim osnovom za provođenje u stečajnom planu, ne mogu se voditi protiv stečajnog dužnika nakon pravosnažnosti rješenja stečajnog suda o usvajanju stečajnog plana, te će se u tom slučaju takvi postupci obustaviti. Svi sudski i upravni postupci pokrenuti protiv stečajnog dužnika radi naplate osporenih potraživanja, te postupci pokrenuti za vrijeme trajanja stečajnog postupka ili u vezi s njim nastavit će se voditi, te u slučaju da se isti okončaju obavezom stečajnog dužnika za isplatu ili nekom drugom obavezom stečajnog dužnika, ista će se vršiti iz sredstava kojima će se izmirivati obaveze u obimu i visini predviđenih osnovom za provođenje za grupu kojoj bi taj povjerilac ili lice pripalo da je njegovo potraživanje ili pravo bilo priznato prije pravosnažnosti rješenja stečajnog suda o potvrdi stečajnog plana. Stečajni dužnik može nastaviti sve sudske i upravne postupke pokrenute prije ili u toku trajanja stečajnog postupka radi naplate svojih potraživanja ili ostvarivanja svojih prava ili pravnih interesa. 

12. Posljedice usvajanja stečajnog plana 

Po pravosnažnosti rješenja stečajnog suda o usvajanju stečajnog plana, stečajni postupak nad stečajnim dužnikom bi se zaključio. 
Po pravosnažnosti rješenja stečajnog suda o usvajanju stečajnog plana, osnov za provođenje stečajnog plana bi činio sastavni, neodvojivi i obavezujući dio navedenog rješenja stečajnog suda.
Stečajni dužnik bi dobio novo rukovodstvo koje bi na prijedlog stečajnog upravnika imenovao stečajni sud, a evidentirao registar suda. 
Stečajni dužnik bi nastavio poslovati bez ikakvih dodatnih obaveza iz perioda prije otvaranja stečajnog postupka, osim onih koje su utvrđene da će se izmiriti u obimu i rokovima precizno utvrđenim osnovom za provođenje stečajnog plana.
Rok u kojem bi se trebao provesti nadzor nad provođenjem stečajnog plana nakon zaključenja stečajnog postupka je 3 (tri) godine, računajući od dana kada je sudskim putem utvrđeno nastupanje pravnih posljedica zaključenja stečajnog postupka, uz obavezno godišnje izvještavanje Odbora povjerilaca i stečajnog suda o ispunjenju stečajnog plana, te o daljnjim planovima za njegovo ispunjenje. 
Nadzor nad provođenjem stečajnog plana vršit će dosadašnji stečajni upravnik, Odbor povjerilaca i stečajni sud. 
Stečajni upravnik će biti svakodnevno aktivno uključen u nadzor nad cjelokupnim poslovanjem stečajnog dužnika i provođenjem stečajnog plana, bez čije saglasnosti u vidu njegovog supotpisa novo rukovodstvo neće moći preduzimati nikakve pravne radnje niti obavljati novčane transakcije za vrijeme trajanja nadzora. 
Po potrebi i u domenu predviđenom odredbama ZSP-a, nadzor nad provođenjem stečajnog plana vršit će i Odbor povjerilaca, te stečajni sud. Upis nadzora onako kako je predviđeno stečajnim planom izvršit će se u potrebnim javnim registrima, kao i naprijed navedena ograničenja u vezi s nadzorom. 

Visoko, 24. 11. 2014. godine, JKP Gradska groblja d.o.o. Visoko 

(U STEČAJU) 

SAŽETAK STEČAJNOG PLANA
ISPRAVKA SAŽETKA 

bitnog sadržaja stečajnog plana 

za JKP Gradska groblja d.o.o. Visoko (u stečaju) 

Poziv na broj: 43 0 St 100487 13 St. 

Stečajni upravnik ovim putem vrši ispravku sažetka bitnog sadržaja stečajnog plana za JKP Gradska groblja d.o.o. Visoko (u stečaju) i to u dijelu tačke 9. Razvrstavanje povjerilaca po grupama, tačnije dio ove tačke koji se odnosi na TREĆA GRUPA – Zaposlenici (opći isplatni red) i ostali povjerioci, koji nakon ispravke sada glasi: 

TREĆA GRUPA – Zaposlenici (opći isplatni red) i ostali povjerioci. 
Kriteriji za formiranje ove grupe su sljedeći: 
a) radi se o povjeriocima općeg isplatnog reda; 
b) ovi povjerioci se sa svojim priznatim potraživanjima namiruju u procentu od 33% i po jednakoj dinamici za sve članove ove grupe; 
c) ovi povjerioci nemaju priznata sredstva osiguranja za svoja potraživanja.
 Planirano je namirenje ove grupe povjerilaca u procentu od 33%, dakle od ukupno priznatog potraživanja ove grupe u visini od 5.221.403,51 KM ili 100% bi se izmirio iznos od 1.723.063,16 KM ili 33%, dok bi neizmiren ostao iznos od 3.498.340,35 KM ili 67% koji bi se usvajanjem stečajnog plana oprostio. 
Dinamika namirenja ove grupe je sljedeća: 
a) 4% potraživanja ili 68.922,53 KM će se isplatiti odmah po pravosnažnosti rješenja o usvajanju stečajnog plana; 
b) 32% potraživanja ili 551.380,21 KM će se isplatiti najkasnije do kraja 2015. godine; 
c) 32% potraživanja ili 551.380,21 KM će se isplatiti najkasnije do kraja 2016. godine; 
d) 32% potraživanja ili 551.380,21 KM će se isplatiti najkasnije do kraja 2017. godine. 
Ispravka se sačinjava iz razloga što je nakon predaje stečajnog plana i njegovog sažetka bitnog sadržaja stečajnom sudu svoje potraživanje prijavio još jedan povjerilac, i to firma IB Promet d.o.o. Fojnica, a čija prijava potraživanja je, kao naknadna, blagovremena i osnovana.
Stečajni upravnik će gore navedenu izmjenu unijeti u sažetak bitnog sadržaja stečajnog plana i kao takav će (dakle zajedno sa ispravkom) biti dostavljen svim povjeriocima. 

Visoko, 2. 12. 2014. godine, JKP Gradska groblja d.o.o. Visoko 

(U STEČAJU)


9. GRAFIČKI PRIKAZ OSNOVNIH FAZA TOKA STEČAJNOG POSTUPKA



L I T E R A T U R A

1. Zakon o stečaju („Službeni glasnik Republike Srpske”, br. 68/16)

2. Zakon o stečajnom postupku („Službene novine Federacije BiH”, br. 29/03, 32/04, 42/06, 52/18)

3. Zakon o stečaju u Brčko distriktu Bosne i Hercegovine („Službeni glasnik Brčko distrikta BiH”, br. 16/19)

4. Zakon o sudovima („Službeni glasnik Republike Srpske”, br. 37/12, 44/15, 39/16, 100/17)

5. Zakon o sudovima u Federaciji BiH („Službene novine Federacije BiH”,  br. 38/05, 22/06, 63/10, 72/10-ispravka, 7/13, 52/14)

6. Upravljanje sudskim postupkom, VSTV BiH, Sarajevo, februar 2015. godina, autori Dijana Mazalić-Nović, sudija Osnovnog suda u Prijedoru i Ljiljan Veselinović, viši asistent na Ekonomskom fakultetu Univerziteta u Sarajevu

7. U pogledu kriterija za ocjenu dužine trajanja sudskog postupka korištena je analiza sudskih rokova u državama članicama Vijeća Evrope na osnovu sudske prakse Evropskog suda za ljudska prava sa stanjem na dan 31. 7. 2011. g. koju je izradila Evropska komisija za efikasnost pravosuđa (CEPEJ) a koja je usvojena na XX Plenarnoj sjednici CEPEJ-a u Strazburu 

Osporena potraživanja – upućivanje na parnicu


osporenih potraživanja





Imenovanje privremenog stečajnog upravnika





Unovčenje stečajne mase, saglasnost sudije za glavnu diobu 





Zaključenje stečajnog postupka





Nedostatak stečajne mase





Ročište za glavnu diobu





Reorganizacija





Uložena žalba 





Izvještajno ročište





Sastavljanje liste potraživanja





Ispitno ročište





Namirenje st. povjerilaca, povjerilaca st. mase i troškova postupka





Odbijen prijedlog za otvaranje stečajnog postupka





Otvaranje stečajnog postupka: (imenovanje stečajnog upravnika, poziv povjeriocima da prijave svoja potraživanja, zakazivanje ispitnog i izvještajnog ročišta)








Drugostepeni sud





Prijedlog odbijen (nisu ispunjeni uvjeti)





Ročište za ispitivanje uvjeta o otvaranju stečajnog postupka





Izvještaj privremenog stečajnog upravnika





Određivanje mjera osiguranja buduće stečajne mase





Uplata izvršena





Obustava postupka





Prijedlog odbačen





Uplata nije izvršena





Rješenje o uplati predujma





Prijedlog odbačen





Prijedlog povučen





Član 44. FBiH, član 98 RS, član 103. Brčko distrikta 





Pokretanje stečajnog postupka bez izvršenja prethodnog postupka








Prijedlog za otvaranje stečajnog postupka





PRETHODNI POSTUPAK – svrha (ispitivanje uvjeta za otvaranje stečajnog postupka)








� SIPO sistem ‒ Sistem za izvještavanje i podršku odlučivanju


� CMS sistem – Sistem za upravljanje sudskim predmetima


� Izvor: CMS


� Izvor: CMS


� Izvor: CMS


� Izvor: SIPO


� CEPEJ (Commission Européean pour la Efficitaté de la Justice) Guidelines - Analytical information and indicators, European Commission for the efciency of justice (CEPEJ)


� Izvor: SIPO


� Izvor: SIPO


� Izvor: CMS


� Izvor: CMS

